
Talba
MINUTI

Il-Minuti tal-Laqgħa Nru. 075 li saret nhar it-Tlieta, 15 ta’ Ġunju 2010, ġew konfermati.  

Laqgħa ta’ Konsultazzjoni Pubblika fuq il-Ħames Rapport tal-Kumitat dwar l-Affarijiet Soċjali intitolat “il-Qorti tal-Familja”.

THE CHAIRMAN:  L-ewwel se nagħti introduzzjoni ħafifa u fil-qosor dwar id-diskussjoni tal-lum kif ukoll sinteżi żgħira u x’kienu l-messaġġi prinċipali tal-laqgħa tal-bieraħ.  Dan biex ikollna kontinwazzjoni minn fejn spiċċajna l-bieraħ.  

F’Diċembru 2009, dan il-Kumitat kien ippubblika r-raba’ dokument intitolat “Ir-Rwol tal-Missier u l-Familja: Għaliex ir-rwol tal-Missier huwa uniku u għandu jkun apprezzat iktar.  L-Effetti ta’ Nuqqas tal-Missier fuq it-Tfal.”  Imbagħad f’Mejju 2010 l-istes Kumitat kien ippubblika l-ħames rapport tiegħu li jġib l-isem “Filwaqt li ssir ġustizzja mal-ġenituri, għandha tingħata prijorità lill-ħteġijiet tat-tfal sabiex titnaqqas it-trawma tas-separazzjoni tal-ġenituri fuq it-tfal.  Inħarsu iktar id-drittijiet u l-interessi tat-tfal.”  Qed insemmi dawn iż-żewġ dokumenti għax kienet l-intenzjoni ta’ dan il-Kumitat - jiġifieri tad-deputati sħabi u jien - li meta niddiskutu l-ħames rapport, jiġifieri dan tal-Qorti tal-Familja, xtaqna li nieħdu in konsiderazzjoni ukoll il-proposti u l-messaġġi li konna qegħdin nibagħtu permezz tar-raba’ rapport.  Jiġifieri l-konklużjonijiet u s-suġġerimenti fuq il-valur tal-missier u l-importanza tal-missier fit-trobbija tal-ulied.  

Irrid infakkar li prinċipalment tlieta kienu l-messaġġi li ħarġu mir-rapport rigward l-importanza tal-missier.  L-ewwel, sabiex bħala soċjetà tagħraf l-importanza tal-missier.  Meta omm tkun qed trabbi t-tfal waħedha, ħadd ma jista’ jistenna li l-omm tieħu r-rwol tal-missier ukoll.  Il-missier, kif qalulna l-esperti, għandu rwol uniku li l-omm m’għandhiex – ma rridx nuża l-kelma kapaċità – fir-rwol tagħha.  Ir-rwol ta’ omm mhuwiex ir-rwol ta’ missier.  It-tnejn jikkumplimentaw lil xulxin u t-tnejn għandhom bżonn lil xulxin.  Kif ħareġ ċar f’dan ir-rapport, it-tfal għandhom bżonn il-preżenza tal-missier kemm bħala kwalità kif ukoll bħala kwantità, għax inkella t-trobbija tagħhom ikollha xi ħaġa nieqsa.  

Messaġġ ieħor qed jintbagħat lill-ġudikatura.  L-esperti qalulna kemm għandna bżonn li jkollna ġudikatura li tapprezza u li tifhem iktar kemm ir-rwol tal-missier huwa importanti fit-trobbija tat-tfal.  Allura huwa importanti li dan ikun indikat fil-ġudizzju tal-ġudikatura.  

It-tielet messaġġ li ħareġ minn dan ir-rapport kien messaġġ mibgħut direttament lill-missirijiet.  Dan biex m’għandhomx jaħsbu li xi ħaddieħor jista’ jagħmlilhom xogħolhom u li bihom u mingħajrhom kollox huwa xorta.  Dan jgħodd l-iktar għal dawk il-missirijiet li jkollhom aċċess għall-ulied, u jieħdu dan id-dmir b’mod indifferenti u ma jagħtux kas li mhux se jkunu qrib uliedhom minħabba separazzjoni. Qed ngħidu dan għax konna ltqajna mal-problema li jkollok missirijiet li jingħataw id-dritt tal-aċċess, u dawn ma jonorawhx.  

Imbagħad ħarisna lejn sitwazzjoni oħra - il-proċeduri fil-Qorti tal-Familja, fejn sussegwentement ippublikajna l-ħames rapport.  

Minn hawn irrid nirringrazzja lil dawk kollha li s’issa taw sehemhom permezz tal-kummenti tagħhom, tal-kitba tagħhom bħala opinjonisti, bil-kummenti fuq il-media ta’ blogs ta’ diversi gazzetti li jkollna online.  Kulħadd seta’ jagħti l-opinjoni u l-kritika tiegħu.  Aħna għandna kopja ta’ dak kollu li nkiteb, u ‘l quddiem se nemżuh ma’ dan ir-rapport u noffruh lill-eżekuttiv tal-gvern bil-kummenti kollha.  Huwa wkoll f’dan l-ispirtu li llum u l-bieraħ qegħdin isiru dawn iż-żewġ laqgħat pubbliċi sabiex nibdew nikkonsolidaw l-informazzjoni kollha li għandna u tingħata lill-Ministeru u lill-awtoritajiet konċernati.  Dan sabiex ix-xogħol ta’ dan il-Kumitat konsultattiv tal-Affarijiet Soċjali tal-Parlament Malti – peress li aħna m’aħniex eżekuttivi - jagħti pass ieħor ‘il quddiem sabiex fil-Qorti tal-Familja isiru l-emendi li hemm bżonn, biex it-tfal jitħarsulhom id-drittijiet u l-interessi tagħhom.  

Ftit punti qosra rigward il-laqgħa tal-bieraħ.  Il-bieraħ kellna laqgħa li b’mod speċjali kienu preżenti għaliha – għalkemm uħud minnkom qegħdin ukoll hawn illum – is-social workers mill-Appoġġ kif ukoll uffiċjali tal-pulizija.  Magħhom kien hemm ukoll persuni li għaddew jew għaddejjin mill-esperjenza ta’ separazzjoni.  Forsi tajjeb li tkunu tafu x’intqal il-bieraħ, ħalli nkomplu minn fejn tlaqna.  

Kien hemm il-kritika minn fost dawk li kienu preżenti, rigward it-tielet persuna li tidħol f’relazzjoni wara li koppja tgħaddi minn separazzjoni.  Kien hemm din il-kundanna speċjalment meta r-raġel jew il-mara jkollha partner ġdid u kultant tisma’ lill-omm tgħid lit-tfal li issa għandhom daddy ġdid..  Ħobbu lil dan u lill-ieħor għajtulu b’ismu.  Kien hemm resentment, biex ngħid hekk, għal din ir-realtà.  

Kien hemm kritika wkoll għal ċertu dewmien fil-proċessi tal-Qorti tal-Familja.  Li kieku jkun hemm inqas dewmien fil-mod ta’ kif jinqatgħu l-kawżi, wieħed jistenna li jkun hemm inqas litigazzjoni bejn il-partijiet konċernati.  Kienet ikkritikata wkoll id-data protection, li ħafna drabi twassal biex persuni li jkunu qegħdin jiġu mfittxija b’riferti mill-pulizija, donnhom ma jinstabu qatt.  

Kien interessanti ukoll statement li sar il-bieraħ minn wieħed minn dawk preżenti.  Dan qal li l-gvern jagħmel tajjeb jekk jemenda l-proċess tal-Qorti tal-Familja, għax ikun qed inaqqas kemm jista’ jkun mill-uġigħ tat-tfal u jkun qed jinvesti għal għada.  Fil-fehma tiegħi kien statement importanti u sabiħ li tisimgħu mingħand wieħed mill-missirijiet konċernati li kienu preżenti hawn il-bieraħ.  Allura wieħed irid jifhem li dak li qegħdin nagħmlu aħna hawnhekk ifisser li jista’ jħalli impatt pożittiv għal ġejjieni u għal ġenerazzjonijiet ta’ għada.  

Xi ħaġa pożittiva wkoll kienet rigward l-Appoġġ li flimkien mal-Kummissarju għat-Tfal - li nirringrazzjaha li qiegħda hawnhekk illum ukoll - qegħdin jagħmlu eżerċizzju li jixbah ħafna lil tagħna, fejn permezz ta’ esperti barranin ħarsu lejn il-proċess kollu tal-Qorti tal-Familja u se jipprovdu ukoll lill-eżekuttiv tal-gvern bi proposti sabiex iressqu l-emendi tagħhom.  F’dan il-każ huwa l-pjaċir tiegħi li npoġġi għad-dispożizzjoni ta’ dawk kollha li qegħdin jagħmlu dan l-effort - f’dan il-każ id-diriġenti tal-Appoġġ - kull informazzjoni li għandna aħna.  Għax din mhijiex kwestjoni ta’ min jasal l-ewwel, imma li naslu flimkien magħkom, biex kull emenda li jeħtieġ li ssir, allura wieħed ikun jista’ jagħmilha.  

Waħda mill-isbaħ proposti li ntqalu l-bieraħ, kien proprju lejn l-aħħar tal-laqgħa meta missier qalilna biex ma nisimgħux lill-kbar biss imma biex nisimgħu lit-tfal konċernati u nisimgħu b’widnejna kemm dawn qegħdin iweġġgħu.  Aħna bħala kumitat m’aħniex daqshekk tekniċi li nħossuna kunfidenti mat-tfal, allura tlabt l-għajnuna kemm lill-Uffiċċju tal-Kummissarju għat-Tfal kif ukoll lis-Sinj. Sina Bugeja bħala uffiċjal għoli min-naħa tal-Appoġġ, li jekk dawn jippreparawlna t-triq u jħejjulna din il-laqgħa mat-tfal jew maż-żgħażagħ, allura aħna d-deputati nkunu lesti li nagħmlu session fejn nisimgħu l-esperjenzi tat-tfal mingħandhom stess.  

Kif imxiet il-laqgħa tal-bieraħ?  Fil-fehma tiegħi, l-laqgħa tal-bieraħ imxiet b’mod tajjeb.  Kellna power point presentation bil-proposti li kienu jikkonċernaw il-pulizija kif ukoll is-social workers.  Illum se nħarsu lejn proposti li jikkonċernaw l-avukati, il-ġudikatura u l-medjaturi.  Issa se nkun qed naqra l-highlights ta’ dawn il-proposti, li huma iktar fid-dettal fil-Ħames Rapport, id-dokument li għandkom f’idejkom.  Però jekk issegwu miegħi minn fuq l-iscreen, tkunu tistgħu taraw x’inhuma l-highlights tal-proposti li se nkunu qegħdin nitkellmu dwarhom.  

Rapport dwar il-Qorti tal-Familja.  Filwaqt li ssir ġustizzja mal-ġenituri għandha tingħata prijorità lill-ħteġijiet tat-tfal sabiex titnaqqas it-trawma tas-separazzjoni tal-ġenituri fuq it-tfal.  Inħarsu iktar id-dritijiet u l-interessi tat-tfal.  

Proċeduri aktar b’saħħithom sabiex jiġu rispettati l-obbligi tal-kuntratt tas-separazzjoni.  

Il-Kumitat iħoss li għandu jkun hemm:

· pieni aktar ħorox għal min jikser il-kuntratt,
· fis-Sede Kriminali apparti l-pieni applikabbli, l-Qorti tkun tista’ tordna l-ħlas immedjat jew f’perjodu stabbilit lill-akkużat,
· qed ikun irrakomandat li l-liġi tippermetti li possibilment issir kawża fil-Qorti tal-Familja sabiex it-talba għal manteniment dovut isir permezz ta’ kawża bil-giljottina (kawża li tibda u tispiċċa fl-istess ġurnata) u l-kawża tiġi appuntata għas-smigħ bejn 15-il ġurnata u xahar minn meta tiġi ppreżentata fir-reġistru tal-Qorti.  Din ir-rakkomandazzjoni qed titressaq għall-benefiċċju kemm ta’ rebħ ta’ żmien favur min iressaqha, kif ukoll għal inqas spejjeż.  
· tidħol iktar il-prattika li l-Qorti tordna li l-manteniment jinqata’ direttament mill-paga,
· jkun hemm benefiċċju soċjali li jista’ jagħmel tajjeb sabiex persuna li tkun qed issofri nuqqas ta’ manteniment, l-Istat ikun jista’ jgħinha temporanjament u b’mod immedjat sakemm tirċievi l-manteniment dovut.  

Jitħarsu l-Interessi tal-Ulied

Jeħtieġ li t-tfal jingħataw leħen f’dan il-proċess biex kemm jista’ jkun tonqos it-tbatija u t-trawma li dawn it-tfal jgħaddu minnha.  Matul il-proċess legali tas-separazzjoni, t-tfal m’għandhomx jitqiesu bħala oġġett.  It-tfal huma parti integrali mill-familja u għalhekk għandhom ikunu mħarrsa l-interessi u d-drittijiet tagħhom matul il-proċess kollu tas-separazzjoni u anke wara, speċjalment fejn jidħlu kwestjonijiet t’aċċess.  Dan ikun ifisser ukoll li l-liġi tkun qed tħares l-interessi tal-iktar parti vulnerabbli u dgħajfa li huma t-tfal.  Il-liġi għandha tkun iktar dettaljata fejn jidħlu l-interessi tat-tfal. B’dan il-mod il-Kumitat dwar l-Affarijiet Soċjali qed iressaq rakkomandazzjonijiet tiegħu biex ikun hemm liġi ad hoc li tħares id-drittijiet u x-xewqat tat-tfal.  

· Fil-bidu tal-proċess tas-separazzjoni fejn jirriżulta li hemm problemi konnessi mat-tfal, il-medjaturi għandhom ikollhom il-fakultà li l-ewwel jisimgħu lit-tfal jitkellmu fl-assenza tal-ġenituri u wara jkomplu jisimgħu l-każ fil-preżenza tal-ġenituri.  

· Il-medjaturi għandhom ikollhom il-fakultà li jisimgħu lill-partijiet waħedhom, fl-assenza ta’ xulxin u/jew tal-avukat skont il-ħtieġa li jara l-medjatur għall-ġid tas-soluzzjoni tal-każ imressaq quddiemu u dan kollu fil-parametri tal-liġi.  

· Fil-proċess ta’ medjazzjoni, partikolarment meta l-koppja ma tasalx għal rikonċiljazzjoni u għalhekk il-medjatur iwassal il-koppja għal qbil fuq kuntratt, fil-każi meta jkun hemm tfal għandhom jiġu salvagwardjati l-interessi tagħhom l-ewwel u qabel kollox.  Meta ma jkunx hemm qbil bejn il-koppja hemm bżonn ta’ miżuri b’saħħithom li jaraw li l-interessi tat-tfal qed jiġu mħarrsa.  Barra minn hekk ir-rwol tal-medjatur għandu jservi wkoll bħala informazzjoni għall-koppji sabiex jifhmu l-importanza tat-tfal f’ħajjithom u sabiex kemm jista’ jkun tittaffa t-tbatija li t-tfal jgħaddu minnha kemm waqt u wara s-separazzjoni tal-ġenituri.  Il-ġenituri għandhom jiġu megħjuna jifhmu li jridu jkunu huma li jaddattaw ruħhom għax-xewqat u l-bżonnijiet tat-tfal u mhux bil-kontra.  

· Il-manteniment għandu jingħata lill-ulied sa massimu ta’ meta l-ulied jagħlqu 21 sena u dan sabiex l-ulied ikunu megħjuna fl-istudji tagħhom għal livell terzjarju jew vokazzjonali.  Din il-proposta qed titressaq sabiex l-ulied ma jkollhomx bżonn jagħmlu kawża għal talba ta’ għajnuna finanzjarja mingħand il-ġenitur.  

Reviżjoni tal-Istrutturi Attwali tal-Qorti tal-Familja
· Qed jiġi propost li jkun hemm Uffiċċju ta’ Informazzjoni kemm fi ħdan il-bini tal-Qorti tal-Familja kif ukoll f’uffiċini reġjonali oħra biex joffru s-servizzi tagħhom lill-koppji li jistgħu jiġu fil-bżonn ta’ informazzjoni relatata mal-proċess ta’ separazzjoni.  Dan l-uffiċċju jista’ jkun fil-bini tal-kunsill lokali, bereġ jew f’entitajiet pubbliċi oħra skont il-każ.  Dan l-uffiċċju għandu joffri servizz ta’ psikologu u avukat ta’ għajnuna legali sabiex jagħtu spjegazzjoni meħtieġa lill-koppji li jkunu se jibdew il-proċess tas-separazzjoni jew anke informazzjoni waqt li jkun għaddej il-proċess.  Qed ikun propost li dan l-uffiċċju jkun immexxi mill-Appoġġ flimkien mal-Qorti tal-Familja.  Dan jista’ jtaffi mill-ispejjeż u l-ħin li l-koppji fil-proċess tas-separazzjoni tkun għaddejja minnu.  Dan l-uffiċċju permezz tal-istess speċjalisti li joperaw dan l-uffiċċju qed ikun propost li għandu joffri servizz ta’ informazzjoni rigward il-konsegwenzi tat-trawma li l-ulied jgħaddu minnha waqt is-separazzjoni tal-ġenituri li huma stess jikkawżaw fuq uliedhom.  Dan jeħtieġ li jsir sabiex il-ġenituri jkunu mgħarrfa bir-responsabilitajiet tagħhom lejn uliedhom.  B’hekk għandu jiġi dejjem suġġerit li l-ewwel pass għandu jkun lejn ir-rikonċiljazzjoni.  Jekk dan mhux possibbli l-partijiet għandhom ikunu gwidati sabiex matul il-każ tal-proċeduri tas-separazzjoni bl-ebda mod u fl-ebda ħin il-koppja ma ġġib ruħha b’mod aggressiv jew vjolenti fil-preżenza tal-ulied.  

· F’Għawdex qed ikun propost li l-każijiet tas-separazzjoni għandhom jinstemgħu f’seduti apposta għalihom, kemm fil-kriminal kif ukoll fiċ-ċivil.

U mhux kif qed isir issa u kif intqal lilna hawnhekk, li jkun hemm seduta waħda b’ħafna taħlit fejn kulħadd jisma’ kollox u m’hemmx segretezza ta’ xejn bħal ma huwa l-każ f’Malta.  

· 
Fil-proċeduri tal-Qorti tal-Familja, li fihom ikunu inklużi l-interessi tat-tfal, qed ikun rakkomandat li dan il-proċess ikun iktar child orientated, fejn l-imħallef għandu jkun megħjun minn żewġ esperti oħra li jkunu appuntati biex iħarsu l-interessi tat-tfal u biex jaraw li fil-ġudizzju kien hemm l-iktar sforz possibbli biex l-interessi tat-tfal ikun imħares.  

Niġbdilkom l-attenzjoni li waqt il-laqgħa tal-bieraħ kien hawn preżenti anke pulizija li huwa Prosekutur fil-juvenile court li fuq din ir-rakkomandazzjoni qalilna li diġà għandna preċedent fejn il-juvenile court jaħdem b’din l-istruttura.  Jiġifieri li mal-ġudikant ikun hemm social worker u personalità oħra biex iħarsu l-interessi tat-tfal.  Dan ifisser li f’Malta stess, għandna xi ħaġa f’dan ir-rigward li diġà qed taħdem.  

Moniteraġġ aktar b’saħħtu fuq koppji li jisseparaw u li jkunu qegħdin fil-proċess tas-separazzjoni u anke wara.  

· Kull meta tingħata sentenza ta’ separazzjoni li tinvolvi t-tfal din qatt ma tista’ tkun sentenza definittiva minħabba bdil fiċ-ċirkostanzi li jinqalgħu maż-żmien.  
· Għaldaqstant il-Kumitat iħoss il-bżonn li jipproponi proċedura ġdida li jibda jinżamm moniteraġġ fuq il-koppja sabiex ikun stabbilit il-kuntratt jew is-sentenza qed jiġu onerati miż-żewġ naħat kif ukoll f’każ li jkun hemm it-tfal jiġi assigurat li l-interessi u d-drittijiet tat-tfal mhumiex mhedda.  Għalhekk qed jiġi suġġerit li l-Qorti tal-Familja tingħata l-obbligu li permezz tas-social workers (tal-Appoġġ f’dan il-każ) tibqa’ ssegwi l-koppja u tassigura li l-kuntratt jew is-sentenza tal-istess Qorti qed ikunu osservati. B’mod partikolari, fejn hu possibbli, għall-ewwel għaxar snin il-Qorti ssegwi permezz ta’ social worker li jirraporta lill-Qorti perjodikament dwar is-sitwazzjoni tal-koppja separata u l-imġieba tagħhom lejn it-tfal.  Din il-proposta tista’ effettivament tevita tbatija u inkonvenjent u spejjes u tnaqqas mit-trawma tat-tfal.  

Rwol iktar importanti lill-Avukat tat-tfal.  

· Ir-rwol tal-Avukati tat-tfal għandu jingħata iktar importanza.

· It-tfal għandhom ikunu assistiti mill-avukat tat-tfal bi dritt u mhux b’diskrezzjoni tal-imħallef kif qed jiġri bħalissa.  Dan il-pass għandu jagħti iktar leħen lit-tfal waqt il-proċess tas-separazzjoni tal-ġenituri u anke wara.  
· Ir-rwol tal-avukat tat-tfal u l-parametri ta’ ħidma tagħhom għandhom jiġu speċifikati permezz ta’ emendi fil-liġi.  Barra minn hekk jinħass ukoll il-bżonn li l-avukati tat-tfal jingħataw kodiċi legali iktar b’saħħtu sabiex b’hekk ikunu iktar effettivi fejn jidħlu d-drittijiet u l-interessi tat-tfal.  
· Jiżdied in-numru tal-avukati tat-tfal fil-qrati tagħna.
· L-avukati tat-tfal għandhom jingħataw taħriġ meħtieġ fil-qadi ta’ dan ir-rwol.  

Jiġi maħtur uffiċjal tal-Qorti li jħares l-interessi tat-tfal.  (Guardian ad litem)

Il-ftehim li jintlaħaq bejn l-adulti fil-proċess ta’ medjazzjoni mhux bilfors ikun qed jirrifletti l-aħjar interessi tat-tfal.  Għalkemm dan il-kuntratt irid jgħaddi minn taħt superviżjoni tal-imħallef.  Fejn tidħol interpretazzjoni tal-liġi fil-konfront tat-tfal, il-liġi tgħid biss li l-interessi tat-tfal għandhom jipprevalu u ma tgħidx kif dawn l-interessi għandhom jiġu regolati.  Dan ifisser li l-interessi tat-tfal u kif jipprevalu huma suġġettivi.  B’hekk jeħtieġ il-bżonn li:

· Malta tinkorpora l-konvenzjoni tat-Tfal tan-Nazzjonijiet Uniti fil-liġijiet  lokali, 
· jingħataw iktar drittijiet lit-tfal bħal guardian ad litem u assistenza professjonali awtomatika lit-tfal fil-qrati.  Permezz ta’ din il-liġi jkun jista’ jinħatar uffiċjal tal-Qorti li jidher għall-interessi tat-tfal u jkollu kuntatt dirett mat-tfal u b’hekk it-tfal ikunu parti mill-kawża, b’differenza għal dak li qed jiġri llum fejn l-avukat tat-tfal jintalab sabiex jintervjeni fil-kawża fuq talba tal-ġenituri biss u din it-talba hija soġġetta għad-diskrezzjoni tal-Qorti u mhux awtomatika.  
· Jiġu ngaġġati psikologi li jgħinu lill-maġistrati sabiex jaqdi d-dover tiegħu aħjar fil-konfront tat-tfal, speċjalment meta t-tfal jkollhom problemi ma’ ġenitur partikolari.  

Jiġu salvagwardjati l-interessi u d-drittijiet tat-trabi fil-ġuf.  

Fil-preżent il-Qorti tista’ biss toħroġ twissija jew inkella tagħti xi tip ta’ direzzjoni lill-koppji li jinsabu fil-proċess ta’ separazzjoni u qed jistennew tarbija.  Il-Qorti ma tistax tirregola peress li m’hemmx leġislazzjoni li tħares l-interessi u d-drittijiet tat-trabi fil-ġuf.  

B’hekk jeħtieġ li jkun hemm liġi ċara li tistipola dawn l-interessi u drittijiet tat-tarbija fil-ġuf meta koppja tkun qed tissepara.  B’dan il-mod il-Qorti tkun tista’ tiddeċiedi u timponi mhux biss tagħti suġġerimenti jew twissi lill-partijiet involuti.  

Għalhekk qed ikun issuġġeriet li l-kuratur ad ventrem għandu jiġi regolat formalment b’liġi, fejn permezz ta’ din il-liġi jkun qed jiġi mogħti rwol u funzjonijiet speċifiċi f’dan ir-rigward.  Fejn l-interess suprem għandu jkun il-ħarsien u l-interessi tat-trabi fil-ġuf.  

Tinħtieġ Liġi tat-Tfal b’saħħitha

F’pajjiżna għandna bżonn liġi tat-tfal li titkellem dwar l-interessi u d-drittijiet tat-tfal.  

Preżentement il-liġi tagħna kull ma tgħid huwa, li l-interessi tat-tfal għandhom jipprevalu, però ma tidħolx fid-dettal ta’ kif id-drittijiet tat-tfal f’diversi ċirkostanzi għandhom jiġu mħarrsa.  

Għalhekk tinħass il-ħtieġa li f’pajjiżna jkollna liġi ad hoc li tirregola d-drittijiet u l-interessi tat-tfal f’ċirkostanzi kollha li jibdew iħarsu l-interessi u d-drittijiet tat-tfal qabel it-twelid sakemm ikollhom 18-il sena.  

Biex inkun iktar ta’ għajnuna għal din id-diskussjoni, waqt il-laqgħa tal-bieraħ kien hemm żewġ proposti li ntlaqgħu tajjeb.  Proposta minnhom kienet li permezz ta’ bidla fil-liġi, l-Uffiċċju tal-Kummissarju għat-Tfal ikollu d-dritt li kontinwament jissorvelja u jara x’ikun qed jiġri fl-operat tal-Qorti tat-Tfal.  Allura l-Kummissarju għat-Tfal ikun qisu l-awditur għall-interess tat-tfal tal-operat kollu tal-Qorti tal-Familja.  

Kien ukoll propost li s-social workers min-naħa tal-Appoġġ - b’differenza minn kif qed isir illum fejn jintervjenu biss meta jiġu mgħajta - ikunu parti mill-proċeduri tal-Qorti u jkunu istituzzjonalment ad hoc preżenti u parti mill-proċess kollu tal-Qorti tal-Familja.  

Ħbieb tiegħi, dawn il-proposti qegħdin jittressqu u qed jintalab li jiġu diskussi anke minnkom hawnhekk u bil-libertà kollha tistgħu tikkritikaw, tissostanzjaw, tbiddlu u żżidu magħhom.  Biex f’dan id-dibattitu, f’din il-konsultazzjoni nagħmlu differenza żgħira.  S’issa, kif smajna, l-liġi tgħid li d-drittijiet u l-interessi tat-tfal għandhom jipprevalu però hemm lakuna li ma nikkwantifikawx il-mod ta’ kif.  Li qegħdin nipprovaw nagħmlu differenza żgħira hija li niġbdu l-attenzjoni tal-awtoritajiet u nagħtu suġġerimenti ta’ kif l-interessi u d-drittijiet tat-tfal għandhom jiġu mħarsa.  

Għalhekk nissuġġerixxi li nimxu mal-metodoloġija li użajna l-bieraħ, fejn fuq il-Power Point - mhux se nerġa’ naqra kollox – se tkun qed tidher il-proposta u jkollna diskussjoni ad hoc fuq dik il-proposta.  Fejn ikun hemm proposti - bħalma ġara l-bieraħ - li jkunu kważi tal-istess natura, allura d-diskussjoni tista’ tkun fuq tliet jew erba’ proposti fl-istess ħin.  

Ngħaddu għall-ewwel proposta tagħna, jiġifieri rigward il-kuntratt ta’ separazzjoni.  Fejn qegħdin nitkellmu rigward iktar pieni ħorox lil min jikser il-kuntratt, id-dritt lill-Qorti li tordna li l-manteniment jinqata’ direttament mill-paga b’mod regolari iktar mil-lum eċċ.  

Min irid jista’ isib dawn il-proposti iktar fid-dettal fil-Ħames Rapport f’paġni 12 sa 17.  Min jixtieq jitkellem, jagħmilli sinjal u nagħtih il-kelma.  Kelma tal-aħħar.  Bħala regola peress li dak kollu li jingħad irid jiġi miktub ukoll fit-transcript, min jixtieq jagħti ismu għandu dritt jgħid ismu, imma jekk xi ħadd ma jkunx jixtieq juri min hu, jgħid l-istatus tiegħu, missier, parent, avukat eċċ.  Jiġifieri qegħdin fil-libertà kollha li jew tagħtu isimkom jew l-istatus, għax fit-transcript ikun miktub dak li intom tgħidu.  Dr Emy Bezzina.  

DR EMY BEZZINA:  Mr Chairman, limitatament fuq dan il-punt tal-kuntratt tas-separazzjoni bonarja, fil-pajjiż għandna l-kultura żbaljata li s-separazzjoni bonarja hija xi ħaġa li tmur taqbad u tagħmilha u l-proċedura tkun intemmet.  Jiena nemmen li l-koppji għandhom ikunu magħfusin biex jifhmu li l-kuntratt tas-separazzjoni se jibdlilhom ħajjithom mil-lejl għan-nhar.  Allura l-atteġjament ta’ kuntratti ta’ żewġ faċċati, ħalli ejja ħa neħilsu biex ma jkunx hemm min jaqra fit-tul, għax f’dan il-pajjiż ossessjonati li kif naraw dokument li fih iktar minn żewġ faċċati, ħadd ma jrid jaqra u kulħadd joqgħod jgħidlek kemm hu verbuż u voluminuż.  Qed nitkellem bil-mod liberu kollu għax jiena ħieles f’pajjiżi, nirrispetta lil kulħadd imma m’hawn ebda baqra sagra li nbaxxi rasi għaliha.  Il-kuntratt tas-separazzjoni jrid ikun mod li jirrispekkja x-xewqa tal-koppja u mhux ix-xewqa tal-ġudikant u mhux ix-xewqa ta’ min qed jagħmel superviżjoni fil-kontenut tal-kuntratt.  

L-ewwel nett prosit ta’ din l-inizjattiva, però rridu nirrispettaw l-intelliġenza tal-koppji.  Jekk koppja tiddeċiedi, għar-raġunijiet tagħha huma x’inhuma, aħna pajjiż liberu, li jridu li l-kuntratt tagħhom jirregolawh, allura dak il-kuntratt għandu jirrispetta x-xewqa tal-ġenituri.  Jekk xi ħadd jaħseb li jkun hemm tfal li qed jiġu preġudikati, allura b’mod organizzat u mingħajr ma niksru d-data protection, għandna naraw li l-interessi tat-tfal jiġu rispettati.  Però t-tfal m’hemmx età fissa.  Jista’ jkollok tarbija, jista’ jkollok tfal ta’ tliet snin, jista’ jkollok tfal ta’ sitt snin, jista’ jkollok tfal ta’ 12-il sena, jista’ jkollok tfal ta’ 15-il sena, jista’ jkollok tfal ta’ 18-il sena, tfal kienu u tfal jibqgħu sakemm isiru adulti.  

Il-kuntratt fih innifsu ladarba jsir, ma tistax tbiddlu.  Aħna għandna ħafna regolamenti li jekk ikun hemm xi konflitt fil-kuntratt fejn jidħol aċċess għat-tfal, tista’ tagħmel applikazzjoni u nerġgħu mmorru quddiem il-medjatur.  Hawnhekk irid ngħid li hemm staff il-Qorti li qed jagħmlu ħilithom bil-limitazzjonijiet enormi li għandhom, qed jagħmlu l-mirakli.  Għax jekk hemm xi ħaġa li ma ħsibniex huwa li jkun hemm staff adegwat biex imexxi l-Qorti tal-Familja u spazju fejn jistgħu jsiru s-seduti.  Jien ili naħdem hemmhekk 34 sena, u 34 sena ilu ktibt li dan kien suq tal-baqar u suq tal-baqar baqa’.  Għax is-seduti isiru fil-kmamar tal-medjaturi.  Meta nagħmluh fil-bini prinċipali tal-Qorti, rridu nagħmluh fil-kuruturi.  L-awli vojta imma ma nistgħux nidħlu għax l-imħallfin jiddeċiedu li fl-awli ma jrid jidħol ħadd.  Is-sular ta’ fuq state of the art, għax l-administration tal-Qorti trid tkun fil-kumdità, imma n-nies li qegħdin ibatu tbatija emozzjonali, dawk nittrattawhom ta’ baqar.  Għax irridu nsibu xi bank f’nofs il-kurutur tal-Qorti, dak tiela’ minn hemm, l-oħra tiela’ minn hemm, l-ieħor jissindika minn hemm u seduta ta’ siegħa, nassigurak li 40 minuta minnha tinħela fiż-żmien li jista’ jiġi kkonsmat ferm aħjar.  

Kuntratt ta’ separazzjoni bonarja huwa xi ħaġa privata ta’ bejn koppja.  X’jiġifieri ħareġ regolament li issa n-nutar li jippubblika l-att, irid imur jiddepożita dak il-kuntratt fir-reġistru tal-Qorti tal-Familja?  Dan l-aħħar qam dan il-punt li qed jippreokkupa lil ħafna nies.  Minn liema liġi ħarġet din?  Il-koppja għamluha biex jipproteġu l-privatezza tagħhom!  Issa dak il-kuntratt irridu nesebuh u jkun fl-atti biex kull ċittadin jista’ jmur u jara privatament xi ftehmet dik il-koppja flimkien?  Min joħloqhom dawn ir-regolamenti u minn liema liġi ġejja?  Mela, aħna ngħidu li l-ewwel u qabel kollox, fejn jidħol il-kuntratt trid tiġi rispettata l-intelliġenza u x-xewqa tal-koppja.  Jekk ikun hemm xi ħaġa verament skandaluża fil-kuntratt, hemm il-medjaturi - li kollha jafu xogħlhom - u jaqraw il-kuntratti lin-nies.  Jekk il-medjatur tfisser lill-koppja l-kontenut fil-preżenza tal-avukati u dawn jifhmu l-implikazzjoni tiegħu, dik ix-xewqa trid tiġi rispettata.  Però li l-kuntratt qed jiġi depożitat fir-reġistru tal-Qorti tal-Familja għalija huwa ksur vjolenti tad-data protection għax dak li l-koppja għar-raġunijiet tagħhom iridu jżommu privat, xi ħadd qed jiddeċiedi li dan irid isir pubbliku.  

Għalhekk għandna bżonn kultura aħjar biex isiru l-kuntratti ta’ separazzjoni bonarja li mbagħad m’għandniex indewmuhom iżżejjed.  Sur Chaiman, naħseb li qegħdin ninsew li meta koppja qed tissepara, għal dawk li jridu jinfirdu bonarjament, iridu jeħilsu u mhux idumu.  Ejja nevitaw il-proċedura tar-repetizzjoni!  Jekk dan is-suġġett jerġa’ iqum iktar tard illum, nitkellem kemm ħafna nies qegħdin ibatu għall-medjazzjoni għal kawża.  X’jiġifieri tieħu l-awtorizzazzjoni biex tissepara, mbagħad hemm giljottina bil-liġi li jekk ma tagħmilx il-kawża fi żmien xahrejn titlef kollox u trid terġa’ tibda from scratch?  Mara ta’ 60 sena daħlet il-Qorti, għamilna sentejn u nofs biex iddeċidejna eċċezzjoni preliminari, il-Qorti qatgħatha kontra u din il-mara minn 60 sena, illum għandha 64 sena u trid terġa’ tibda l-proċeduri mill-bidu!  Qegħdin inkunu umani jew qed nużaw in-nies biex nieħdu pjaċir - li naf li mhijiex l-intenzjoni ta’ min għandu l-awtorità – narawhom ibatu iktar?  Per carità, fejn tidħol is-sensittività u t-tbatija ta’ nies f’separazzjoni, mhux tant moralità għandu jkun hemm, imma sens prattiku biex dawn in-nies u uliedhom jiġu ttrattati b’dinjità.  Grazzi Mr Chairman.  

THE CHAIRMAN:  Grazzi.  Kelliem ieħor.  Is-Sinjura Laiviera.

IS-SINJ. RENEE LAIVIERA (MCWO):  Mr Chairman, dejjem jinteressani x’ikun qed jgħid Dr Emy Bezzina.  Fir-rigward tal-kuntratt bonarju tas-separazzjoni però, waqt li nifhem l-ispirtu għaliex qed jgħid li għandna żewġ persuni adulti, nafu wkoll li - u allura suppost jafu x’iridu - f’relazzjoni mhumiex daqshekk ugwali, mhumiex it-tnejn tal-istess livell ta’ intelliġenza, ma jkunux it-tnejn tal-istess riżorsi.  Allura din l-ekwità, ħafna drabi ma teżistix u ħafna drabi parti mill-koppja tkun qed tinnegozja l-impożizzjoni ħafna iktar dgħajfa mill-parti l-oħra.  

Jiena naf b’każijiet fejn kien hemm nisa - għax ħafna drabi r-riżorsi jkunu neqsin minn naħa tan-nisa - li jaċċettaw ċerti kondizzjonijiet minħabba li ma jistgħux jagħmlu mod ieħor għax inkella l-kawża ma tispiċċa qatt.  Ikun hemm min tant ikun iddisprat fil-kawża u tant ma jkunx jiflaħ iżjed, li jkunu jixtieq jissepara.  Imma ngħidilhom biex ma jinsewx li f’din is-sitwazzjoni mhux huma biss qegħdin, imma hemm it-tfal.   Ħafna drabi, t-tfal l-aktar li se jgħaddu żmien magħhom, mela iridu jiftakru fir-responsabbilità li għandhom mhux biss lejhom innifishom imma d-doveri u r-responsabbilitajiet li għandhom lejn uliedhom u kif se jrabbuhom u f’liema livell u kondizzjonijiet se jitilgħu dawn it-tfal.  

Ħafna drabi ninsew li għalkemm nagħtu shared custody, nafu li l-parti l-kbira tar-responsabbilità tat-tfal taqa’ fuq in-nisa u fuq l-ommijiet.  Jekk m’aħniex se nissalvagwardjaw il-parti dgħajfa, li ħafna drabi huma l-ommijiet, allura mhux l-ommijiet biss se jbatu, imma t-tfal.  

Imbagħad naqgħu lura għal x’jiġri fl-interess tat-tfal.  Però mhux finanzjarjament biss, psikoloġikament anke fir-relazzjoni tagħhom mal-missier.  Jekk din l-omm qed tħoss li ma ġietx trattata tajjeb dan se jirrifletti fuq ir-relazzjoni tagħha mal-missier a tramite  t-tfal.  Allura se nerġgħu nżidu n-nuqqas ta’ relazzjoni tajba bejn il-missier u t-tfal.  Għalkemm nifhem l-ispirtu, għax it-tnejn suppost huma adulti, imma fir-realtà mhux hekk.  Nemmen li xi ħadd irid jissorvelja.  Safejn naf jien diġà hemm xi proċess li dan il-kuntratt jgħaddi, biex l-awtoritajiet ikunu ċerti li hemm - mhux qed ngħid 100% fair, għax xejn mhu 100% ġust fil-ħajja - ċerta ekwità f’dak li jiġi maqbul bejn il-koppja.  

THE CHAIRMAN:  Grazzi.  

IS-SINJ. LOURDES LAUTIER (Deputat Reġistratur tal-Qorti tal-Familja):  Il-kuntratti ta’ separazzjoni li jkunu ġew awtorizzati mill-Imħallef, ikunu ivvettjati mill-Imħallef stess.  Dan biex jara li l-manteniment ikun adegwat jekk ikun se jingħata lit-tfal, u jekk ikun se jingħata lill-mara.  Meta l-manteniment ma jkunx adegwat, ikun irid jara r-returns tat-taxxi ta’ xi ħadd mill-partijiet jew tat-tnejn li huma.  

Meta jiġu ppubblikati l-kuntratti, aħna qed nesiġu li kopja tkun ritornata kif ippubblikata u insinwata.  Meta jiġu depożitati fir-reġistru tal-Qorti, nista’ nassigura lil kulħadd li l-istaff kollu huwa mgħarraf li f’dan l-istadju ta’ medjazzjoni, huwa kunfidenzjali għall-aħħar.  Ma jistax jiġi membru tal-pubbliku u jitlob li jara file ta’ medjazzjoni mingħajr ma jipproduċi l-Identity Card tiegħu. U din trid tkun taqbel ma’ dak li għandna fil-kuntratt.  Jiġifieri jistgħu jaraw il-file, dawk il-partijiet li jkunu miżżewġin u ħadd iżjed.  

THE CHAIRMAN:  Skużani, imma biex inkunu ċerti.  Jiġifieri jien ma nistax niġi nara kuntratt ta’ koppja li sseparat bonarjament u noqgħod niflih għar-raġunijiet tiegħi.  Għall-argument, nista’ nkun student tal-liġi.  

Is-sinj. LOURDES LAUTIER:  Jekk tiġi fir-Reġistru, l-istaff huwa mgħarraf li inti ma tistax tarah, diment li m’intix parti minn dak il-file.  Imma l-kuntratt huwa att pubbliku, jiġifieri Ċikku l-poplu jista’ jmur għand nutar u jitolbu biex jara dak il-kuntratt.  Imma nista’ nassigurakom li mir-Reġistru ħadd ma jarahom ħlief il-partijiet involuti u l-avukati tagħhom.  

THE CHAIRMAN:  Nixtieq infakkar jekk hawnx xi kummenti rigward il-manteniment?  Dwar il-manteniment qegħdin ngħidu li “tidħol iktar il-prattika li l-Qorti tordna li l-manteniment jinqata’ direttament mill-paga”.  Imbagħad nixtieq ngħaqqad mill-ewwel il-proposta l-oħra rigward il-manteniment fejn qegħdin ngħidu li “l-manteniment għandu jingħata lill-ulied sa massimu ta’ meta l-ulied jagħlqu l-21 sena u dan sabiex l-ulied ikunu megħjuna fl-istudji tagħhom għal-livell terzjarju u vokazzjonali.”  

Nixtieq nisma’ l-kummenti tagħkom rigward dan, għax hawn nies li se jiġu milquta iktar fil-qrib.  

IS-SINJ. SYLVANA CECI BONELLO (Ġenitur):  Jien għandi tifel qiegħed l-università, u r-raġel qatt ma tahuli l-manteniment.  It-tifel qed jistudja però ma talabx l-għajnuna mingħand missieru għalkemm għandu 19-il sena, għax qiegħed bl-istipendju.  Però issa jixtieq ikompli kors ieħor – għax fil-verità qed jistudja nursing u jrid ikompli għal tabib.  Issa għall-kors ta’ tabib fl-Università, mhux se jagħtuh stipendju.  Però meta jkun parti mill-kors, se jkun over 21 years.  

Jiġiferi mhux sewwa li ngħidu u niġġeneralizzaw li t-tfal jingħataw il-manteniment sa meta jagħlqu l-21 sena.  Imma tajjeb li ngħidu li t-tfal jibqgħu jieħdu l-manteniment sakemm ikunu qed jistudjaw u jibqgħu jieħduh sakemm idumu jistudjaw.  

IS-SUR FRANK BORG (Ġenitur):  Hawnhekk ġejna biex ma inweġġgħu lil ħadd, kemm lill-irġiel u lanqas lin-nisa.  Jiddispjaċini nisma’ ċertu diskors għax il-mara, il-mara, il-mara.  Fil-każ tiegħi lit-tfal inħobbhom daqs dawl għajnejja u l-ewwel interess tiegħi kien li t-tfal jiġu qabel l-interess tiegħi u qabel l-interess tal-mara, fejn jidħol il-manteniment, fejn tidħol skola u fejn tidħol edukazzjoni u saħħa.  Issa jew se nitkellmu għat-tnejn jew se niġbdu dejjem lejn naħa jew oħra.  Inkunu ċari u nkunu fair, għax bħalma napprezza li hawn nisa li qed iweġġgħu hawn irġiel li qed iweġġgħu u hawn irġiel li ta’ veru qed iweġġgħu għax hawn min li f’ġimgħa jara lit-tfal sagħtejn biss.  Jien m’iniex minnhom.  Għal grazzja ta’ Alla, fil-bonarja sar ftehim fuq it-tfal, u ma nistax ingerger.  Jiġifieri għandi aċċess liberu u ġieli jkunu ġimgħa kollha miegħi u ġieli jkunu ġimgħa kollha magħha.  

Imma hawnhekk ma ġejniex biex nitkellmu fuq naħa jew oħra, imma nitkellmu ħalli nsolvu l-problemi li jeżistu f’dan il-pajjiż.  Għax inkella jekk se noqogħdu nsemmu għax in-nisa hekk u l-irġiel hekk, ma naslu qatt.  

THE CHAIRMAN:  Ma naħsibx li hija l-intenzjoni tagħna li nitkellmu kontra...

ĠENITUR li xtaqet tibqa’ anonima:  Rigward kif għedt il-bieraħ, li r-raġel ikun fil-business u l-business ifallih.  Għandi t-tifel għandu 19-il sena u qiegħed l-ewwel sena kors fl-università.  Il-manteniment jagħtih lili biss u hemm rikors fuqu biex dan jinqata’.  Jien naħdem part-time, u lit-tifel lanqas 1c ma jagħtih għax ir-raġel tiegħi qed jirrifjuta li hu ibnu.  

Allura rigward li l-manteniment jinqata’ mill-paga, min qiegħed bil-paga l-manteniment jista’ jinqata’ minnha, imma jekk ir-raġel ikun qiegħed bil-business u jfallih x’se jsir?  Kif se ssir il-biċċa tax-xogħol?  

THE CHAIRMAN: Is-Sinjur.
ĊITTADIN:  Jiena Ċittadin, fuq dan il-punt biss nistgħu nitkellmu, jew anke fuq il-punti l-oħrajn?  

THE CHAIRMAN:  Le, fuq dan il-punt biss.  Biex għat-transcript tagħna, jkollna l-kummenti fuq kull proposta.  

ĊITTADIN:  Dwar il-manteniment, meta l-istat jirrikonoxxi individwu ta’ 18-il sena, l-individwu għandu jerfa’ r-responsabbilità tiegħu ta’ 18-il sena.  L-istat diġà jagħti l-università b’xejn u jagħti wkoll stipendju.  Meta dak li jkun jkollu 18-il sena u ‘l quddiem, mhux biss jitħalla jivvota imma għandu wkoll dmir li jaħdem biex imantni lilu nnnfisu.  Kulħadd qiegħed f’ċirkostanzi differenti, però la huwa rikonoxxut bħala ċittadin bid-drittijiet sħaħ, għandu jkollu wkoll id-dmirijiet sħaħ.  Grazzi.

IS-SUR PAUL ATTARD:  Jiena ġenitur u għandi t-tfal jgħixu miegħi.  Rigward il-manteniment, nissuġġerixxi li kif semmiet is-Sinjura, fejn wieħed jew jirriżenja mix-xogħol jew ifalli n-negozju tiegħu, il-manteniment tat-tfal għandu jinqata’ mill-assi tal-persuna.  

Minħabba li biex jiġi stabbilit il-manteniment tat-tfal qed jieħu ħafna żmien, il-persuna li sadanittant tkun qed tieħu l-piż tat-tfal magħha, dik tibqa’ responsabbli għal manteniment tat-tfal.  Il-persuna li ma terfax ir-responsabbilità, għandha tiġi mġiegħla mill-bidu terfa’ dan il-punt.  Nissuġġerixxi li fil-liġi għandu jkun hemm forma ta’ pakkett li dan ikun qed jistabbilixxi l-manteniment tat-tfal, biex kif persuna tapplika għal separazzjoni din tkun eliġibli mill-ewwel biex tieħu l-manteniment.  

THE CHAIRMAN:  Hawn xi kummenti oħra rigward l-issue tal-manteniment li forsi ma ssemmewx fil-proposti tagħna u xi ħadd jixtieq isemmihom biex imbagħad nimxu għal proposta oħra?  Jekk jogħġbok, Sinjura.  

AVUKAT:  Problema li nsibu hija biex nirkurpraw, mhux il-manteniment propju, imma meta fil-kuntratt jiġi stipulat li l-ġenitur l-ieħor irid iħallas, per eżempju, nofs l-ispejjeż tal-edukazzjoni u tas-saħħa.  Dawk ma tistax tirkuprahom billi tagħmel kwerela u titlob li jipproċedu kriminalment kontra l-persuna li trid tħallas, imma trid tfittex il-parti l-oħra ċivilment.  Ġeneralment dawn ma jkunux spejjeż kbar ħafna u allura biex tiġbor ammont adegwat biex ikun fattibbli li inti tiftaħ kawża ċivili biex tiġborhom, ġeneralment trid tgħaddi sena jew ġieli iktar.  Apparti minn hekk trid tgħaddi minn proċedura kollha ta’ kawża, u dan ġenerlament idum.  Ħafna drabi dak li jkun jaqta’ qalbu biex jiġbor dawk l-ispejjeż, li huma importanti ukoll.  

Rigward it-tieni punt.  Fis-sens li l-Qorti tkun tista’ tordna biex isir ħlas immedjat jew f’perjodu stabbilit, imma fil-prattika dik li hi.  Ġeneralment, il-maġistrat sedenti fil-Qorti Kriminali kif isib il-ħtija, ġeneralment jagħti perjodu partikolari fejn il-persuna trid tħallas dak il-manteniment.  

Fl-aħħar nett, rigward dak li semma Dr Bezzina dwar l-obbligu li wieħed jiddepożita kopja tal-kuntratt ta’ separazzjoni l-Qorti, din l-obbligazzjoni toħroġ mill-Kap 12 tal-liġi, safejn naf jien l-Artiklu 533 u dik l-obbligazzjoni qiegħda fuq n-nutar u ilha hemm diversi snin.  

THE CHAIRMAN:  Nirringrazzjakom.  

IS-SUR MELCHIOR FRENDO (Missier):  X’garanzija għandi li l-manteniment se jingħata lit-tifla?  Per eżempju, għadni kemm iltqajt ma’ persuna li b’wiċċha minn quddiem qaltli li għalkemm hi taħdem full-time, l-manteniment qisu part-time għaliha.  U għax it-tifla waslet biex tagħlaq żmienha, allura qed tibża’ li r-raġel jista’ jaqtagħlha l-manteniment.  

Jekk ma jimpurtax, ser insemmi xi ħaġa oħra fuq l-aċċess.  Kif tiġi taqbad - ma rridx ninstema’ ikrah jew ħażin – li awtomatikament it-tfal imorru mill-ewwel mal-omm?  Fil-każ tiegħi, per eżempju, kull m’ili xahrejn, u qed nipprova bonarja imma awtomatikament kif nagħmel il-kontra proposti tiegħi minħabba l-aċċess, jiġu jgħiduli aħjar hekk milli titla’ l-Qorti u tara t-tifla għal xi jumejn fil-ġimgħa jew ftit sigħat darbtejn fil-ġimgħa u sleep over.  Ma narax il-punt speċjalment meta l-mara taħdem ċerti sigħat u t-tfal jistgħu jiġu għandi minħabba l-ħinijiet tax-xogħol tiegħi.  

THE CHAIRMAN:  Nifhem li fuq dawn l-argumenti se jkollna żewġ speakers oħra, u nagħlqu fuq din il-proposta u mmorru fuq proposta oħra.  

ĠENITUR li xtaq jibqa’ anonimu:  Iktar milli fuq il-manteniment pjuttost, xtaqt nitkellem fuq is-separazzjoni in ġenerali.  Din hija trawma li jgħaddu minnha mhux biss it-tfal imma anke l-istess ġenituri.  U mill-ftit esperjenzi li tiltaqa’ magħhom jew minn ħafna esperjenzi li tiltaqa’ magħhom, issib u tirrealizza li l-kawżi jieħdu fit-tul, ħafna fit-tul.  Jekk se jidħlu ħafna affarijiet oħra li jridu jirregolaw tant affarijiet huwa tajjeb, però jien inħoss li l-iktar ħaġa importanti hija li għandu jkun hemm terminu ta’ żmien li fih, once li tinfetaħ kawża trid tispiċċa.  Dan huwa ta’ ġid għall-koppja li fl-aħħar mill-aħħar ikunu waslu għal deċiżjoni biex isibu saqajhom mal-art u jafu fejn iridu jmorru.  Ovvjament irid ikun hemm il-follow ups wara ċertu żmien li fih tingħata s-sentenza jew il-ftehim kif ikun sar, u jekk mhux b’mod bonarju jew bil-Qorti.  Imma d-dewmien esaġerat li jkun hemm fuq proċeduri, kemm għal manteniment jew għall-aċċess kif ukoll għal kull ħaġa oħra li tista’ tinstema’, qed iwasslu biex is-sitwazzjoni tiddeġenera.  

Rigward il-manteniment, hemm ħafna affarijiet x’wieħed jista’ jsemmi.  Per eżempju, ma naqbilx u ma nistax nifhem qatt kif ġenituri jistgħu jaslu biex jgħidu għax issa t- tifel għalaq 18-il sena u jinqata’ l-manteniment.  Għalija hija xi ħaġa li ma tinżillix għax it-tfal huma tiegħi u rrelevanti jekk ikunux saru adulti u kapaċi.  Però hemm ħafna affarijiet x’wieħed jista’ jgħid.  Jekk forsi t-tfal jimirdu jew min eventwalment qed jibqa’ jġorr il-piż tal-ulied anke wara li jkunu għalqu t-18-il sena, għax ma tiġihx il-qalb li jkeċċihom mid-dar.  U jekk il-persuna l-oħra tkun spiċċat mix-xogħol wara li t-tfal ikunu għalqu l-18-il sena, x’se jiġri fuq il-manteniment?  M’hemmx xi ħaġa li torbot iktar lill-ġenituri - illi huma t-tnejn responsabbli għall-uliedhom - u allura l-manteniment ma jingħatax biss maż-żmien ta’ 18-il sena, imma jiġu integrati affarijiet oħra fuqha?  

ĠENITUR li xtaq jibqa’ anonimu:  Jien ġenitur li bħalissa għaddej mill-proċess ta’ separazzjoni.  Nixtieq ngħid xi ħaġa fuq il-manteniment.  Hawnhekk issemmew l-ispejjeż ta’ saħħa, mediċina eċċ., għandux ikun hemm xi ħadd jew xi forma ta’ kumitat jew imħallef li jirregola fuq dawn?  Fil-każ tiegħi, jiena ħaddiem bil-paga u l-ex-tiegħi bil-business, ma tistax tiġini fl-aħħar tax-xahar u tgħidli li lit-tifel għamlitlu ċertu spejjeż.  Jekk hi Amerikana u tista’ tagħmilhom, mela tixtrihomlu.  Naqbel li jkun hemm ħlas għal dawn l-ispejjeż imma l-ispejjeż iridu jkunu relatati mad-dħul tal-persuna.  Ma tistax tiġi tgħidli, per eżempju, li lit-tifel xtratlu xi ħaġa għall-iskola, waħda tiswa €10 u l-oħra tiswa €200.  Jekk hi Amerikana tixtrilu ta’ €200 imma imbagħad tiġix titlobni nofshom.  

Għandu jkun hemm ħlas, l-ispejjeż hemm qegħdin, għax kulħadd jaf li qed ngħixu ħajja li tinvolvi ħafna flus, imma l-manteniment għandu jkun regolat mal-mezzi tal-persuna, ma tistax timponi fuq xi ħadd li ma jistax.  

THE CHAIRMAN:  Punt tajjeb.  

IS-SINJ. CARMEN DELICATA (Medjatur):  Nixtieq nagħmel punt fuq is-suġġeriment “li l-Qorti tordna li l-manteniemnt jinqata’ direttament mill-paga”.  Ħafna drabi, bi qbil bejn il-partijiet, dak li jiġri fil-medjazzjoni għallinqas, li l-manteniment jinqata’ direttament mill-paga.  Però li noġġezzjona għax niltaqa’ magħha ħafna drabi, li meta l-manteniment ma jinqatax direttament mill-paga, hemm id-drawwa li l-missier jgħaddi l-manteniment lit-tfal.  Jagħtuh f’envelope lit-tfal, jew anke mhux lit-tfal, biex dawn jgħadduh lill-mara.  Ġieli lanqas f’envelope, imma f’idejhom .  U ma naqbel xejn magħha, għax l-ewwel nett it-tfal ikunu nvoluti ħafna u qisu l-Papà qed iħallas lill-Mamà.  Waqt li nifhem li għal missirijiet din hija importanti għax ikollhom xhieda ta’ dan, però m’għandhomx jintużaw it-tfal għal dan il-għan.  

THE CHAIRMAN:  Forsi hawnhekk il-ġudikanti, l-avukati u l-medjaturi jkunu jistgħu jagħtu iżjed is-sehem tagħhom.  Ma’ din il-proposta se nagħqad ukoll il-proposta ta’ wara.

“Fil-bidu tal-proċess tas-separazzjoni fejn jirriżulta li hemm problemi konnessi mat-tfal, il-medjaturi għandhom ikollhom il-fakultà li l-ewwel jisimgħu lit-tfal jitkellmu fl-assenza tal-ġenituri u wara jkomplu jisimgħu l-każ fil-preżenza tal-ġenituri.” 

Nixtieq inkun naf il-medjaturi x’jaħsbu dwar dan u anke l-ġenituri u anke l-avukati.  

“Il-medjaturi għandhom ikollhom il-fakultà li jisimgħu lill-partijiet waħedhom, fl-assenza ta’ xulxin u/jew tal-avukati skont il-ħtieġa li jara l-medjatur għal ġid tas-soluzzjoni tal-każ imressaq quddiemu.” 

Jiġifieri hawnhekk qegħdin ngħidu l-medjatur li kważi fil-bidu jitkellem hu waħdu mat-tfal, imbagħad ikun jista’ jdaħħal lill-ġenituri u anke wara lill-avukati.  Fuq il-medjaturi ukoll, hemm proposta oħra, ħalli naqbdu s-suġġett tal-medjaturi u narawhom kollha flimkien.

“Fil-proċess ta’ medjazzjoni, partikolarment meta l-koppja ma tasalx għal rikonċiljazzjoni u għalhekk il-medjatur iwassal il-koppja għal qbil fuq kuntratt; fil-każi meta jkun hemm tfal għandhom jiġu salvagwardjati l-interessi tagħhom l-ewwel u qabel kollox.  Meta ma jkunx hemm qbil bejn il-koppja hemm bżonn ta’ miżuri b’saħħithom li jaraw l-interessi tat-tfal qed jiġu mħarsa.  Barra minn hekk ir-rwol tal-medjatur għandu jservi wkoll bħala informazzjoni għal koppji sabiex jifhmu l-importanza tat-tfal f’ħajjithom u sabiex kemm jista’ jkun tittaffa t-tbatija li t-tfal jgħaddu minnha...” 

Nixtiequ nisimgħu l-kummenti tagħkom il-medjaturi.  Fil-preżent dan qed isir?  Hemm ċans li jsir, kif inhu l-proċess bħalissa?  Taħsbu li qegħdin nitolbu ħafna iktar minnkom?  Dak li qegħdin nitolbu iktar, se jwassal għal iktar tul fil-kawża?  

“Il-ġenituri għandhom jiġu megħjuna jifhmu li jridu jkunu huma li jaddattaw ruħhom għax-xewqat u l-bżonnijiet tat-tfal u mhux bil-kontra.”  

Il-bieraħ kellna min tkellem tajjeb ħafna fuq ir-responsabbilizzazzjoni tal-ġenituri biex il-ġenituri ma jużawx it-tfal bħala ballun f’saqajn xulxin.  Naħseb rigward il-medjazzjoni nista’ nieqaf hemmhekk, imbagħad wara nkomplu fuq proposti oħra.  Ejja nħarsu lejn dawn il-proposti kollha li għandhom x’jaqsmu mal-medjazzjoni.  Hawn xi kummenti?  Nibdew mis-Sinjura.  

IS-SINJ. CAROLINE MALLIA (Medjatur):  Rigward li nisimgħu l-partijiet separatament naħseb li kulħadd għandu l-fakultà - jiena għamiltha u sħabi għamluha ukoll - li meta jidher li hemm bżonn iktar spjegazzjoni għal xi ħaġa, li forsi ma tkunx qed iddoqq jew ma tagħmilx sens, il-parti l-oħra tintalab li toħroġ.  Anke meta jkunu qegħdin isostnu fuq xi stand li tinduna li se tkun kontra produttiva, jekk jien inħoss li se tkun ta’ dannu, nipprova mhux nikkonvinċi, imma nipprova niddiskuti u nġib dik il-persuna iktar aware tal-implikazzjoni.  Imma on the other hand aħna nirrispettaw dak li fl-aħħar mill-aħħar iridu l-partijiet.  Jiġifieri aħna ma nistgħux lanqas li jekk qed naraw in-nies separatament, nġiegħlu lil xi ħadd jasal għal xi konklużjoni li rridu aħna u mhux li l-partijiet iridu.  Jiġifieri wieħed irid jifhem il-limitazzjoni tar-rwol tagħna.  

Dwar it-tfal.  Personalment jiena ġieli rajt xi tfal fl-uffiċċju - tnejn kellhom xi 14-il sena – u l-problema li sibt hija li sfortunatament preżentement l-istruttura speċjalment tal-kmamar kif inhuma, ma tagħtinix lok li nagħmel hekk.  Meta għajjat lit-tfal kien fil-għodu bejn it-8.15 a.m. u d-9.00 a.m. latest, biex inkun ċerta li l-flow tax-xogħol ma laħaqx qabad u ma jkunx hemm riskju li dawn it-tfal jisimgħu l-kawżi ta’ kulħadd.  Għax min hu familjari mal-kmamar tagħna, aħna qegħdin li min ikun fit-32 jisma’ x’inhu għaddej fit-37 which are two separate foyers u m’iniex qed niċċajta hawnhekk.  Preżentament ma nħossx li għandna l-istruttura - jiġifieri strutturali qed ngħid - li nistgħu nġibu t-tfal b’iktar rittmu qawwi.  U kif għidt, personalment nipprova nġibhom kmieni ħafna, imma mhux dejjem ikun possibbli.  Ġieli meta naraw li l-ambitu tal-Qorti mhuwiex daqshekk addattat – u naħseb sħabi ukoll jagħmluha – u fejn verament inħossu li hemm bżonn nisimgħu t-tfal, nappuntaw is-social workers.  

Waħda mill-problemi li jkollna hija li safejn naf jien, meta jigi appuntat social worker minn tal-Qorti, il-partijiet iridu jħallsu għalih.  Jekk imbagħad ma jkunx hemm mezzi, naħseb tkun fid-diskrezzjoni ta’ xi ħadd iktar f’awtorità.  Imma ġieli jkollna dak il-hitch li jekk is-social worker qed tagħmel report mela min se jħallsu.  Dawn huma affarijiet li qabel ma npoġġuhom fil-liġi, rridu neħduhom into consideration.  Jiġifieri aħna we’re more than willing li nisimgħu t-tfal, jew li nappuntaw professjonisti oħrajn biex forsi t-tfal ma jiġux fil-kmamar tagħna fil-Qorti, imma trid tieħu kollox into consideration u toqogħd attenti biex meta isir xi ħaġa, x’ripple effect se tinħoloq.  

IS-SINJ. HELEN D’AMATO (Kummissarju għat-Tfal):  Nixtieq nagħmel suġġeriment għal dak li għada kemm qalet is-Sinjura ta’ qabli.  Jiena naqbel li kemm jista’ jkun it-tfal m’għandniex indaħħluhom fil-qrati.  Però importanti wkoll li t-tfal jinstemgħu fl-istadju bikri ta’ medjazzjoni.  Is-Sinjura qalet l-istruttura kif inhi u allura aħna għalhekk qegħdin biex naraw x’għandhom ikunu l-istrutturi, mhux biex nippruvaw induru mal-istatus quo, imma biex dak li hemm illum naraw kif nistgħu nivvantaġġjawh għas-sitwazzjoni tat-tfal.  

Xi ħaġa li tista’ ssir anke sakemm l-affarijiet ikomplu jimxu strutturalament kif inhuma - għax nafu li l-affarijiet mhux se jsiru mil-lum għal għada - hija li, per eżempju, ikun hemm qbil bejn il-medjaturi kollha li jitħalla nofstanhar fejn f’dak il-ħin jiġu t-tfal biss u ma jinstemgħux kbar.  Ejja noqogħdu attenti li l-istatus quo ma jorbtilniex ġebel ma’ saqajna.  Ejja naraw il-possibilitajiet.  Normalment meta jkollna problema u nipprovaw insibu xi soluzzjoni, f’xi ħin, naslu.  

Għaldaqstant jien qed nissuġġerixxi li jkun hemm ħin li jkun ddedikat għat-tfal biss.  Illum, forsi bil-metodi li hemm, mhuwiex possibbli.  Però ejja nħarsu lejha bħala possibbilità u mhux naqtgħulha rasha għax llum kif aħna mhux possibbli.  Imma nipprovaw inneħħu l-kappell u n-nuċċali li qed naħdmu bih illum, u naraw x’possibbilitajiet hemm jekk dan il-kappell nibdluh u n-nuċċali nibdluh ukoll.  

THE CHAIRMAN:  Nixtieq nisma’ il-medjaturi għax rajt body language ftit differenti.  

IS-SINJ. ANTOINETTE GATT RUTTER (Medjatur):  Nixtieq nassigura xi ftit lin-nies li hawn hawnhekk, li jiena u l-kollegi tiegħi kollha, nagħtu ħafna importanza lit-tfal.  Kif ikun hemm tfal f’każ ta’ separazzjoni u kif naraw li l-affarijiet mhux sejrin kif jixtiequ l-koppja u aħna jidhrilna wkoll li mhux sejrin tajjeb, mill-ewwel nibdew.   Kważi l-ewwel problema li naraw u li nibdew nitkellmu fuqha wara li koppja juruna li ma jistax ikun hemm rikonċiljazzjoni bejniethom - għalkemm aħna nipprovaw, imma rridu nirrispettaw id-drittijiet tagħhom - hija kif se nieħdu ħsieb dawn it-tfal.  

THE CHAIRMAN:  Sinjura, ħalli nwaqqfek ftit, hawnhekk se naqbeż ftit mal-Kummissarju għat-Tfal.  Kollox nistgħu ngħidu li sejjer tajjeb, però l-konsegwenzi... 

IS-SINJ. ANTOINETTE GATT RUTTER:  Skużani, mhux qed ngħid hekk.  

THE CHAIRMAN:  Naf, imma ħalli nkun ftit provokativ, imdorri nkun provokattiv, ħadt il-fama.  Ma nistgħux inkunu kuntenti bit-tajjeb li qed isir, we are asking for more.  Irridu xi ħaġa itjeb milli diġà qed isir, jiġifieri b’dak it-tajjeb kollu li qed isir fil-preżent, il-konsegwenzi u l-ħsara u l-weġgħat tat-tfal xorta huma enormi.  It-tajjeb kollu li qed isir, irriduh jinbidel radikalment, biex il-konsegwenzi ta’ dak li qed isir, ma jibqax ikun ta’ trawma fuq it-tfal.  Il-punt ta’ tluq huwa li nħarsu lejn it-tajjeb li qed isir daqslikieku mhux tajjeb biżżejjed, u naraw kif se nbidluh.  

Fil-fatt kellna kritika - li nstemgħet hawnhekk ukoll - li ħafna drabi qed ikun hemm medjaturi li ma jkollhomx taħriġ biżżejjed fid-djalogu mat-tfal bħalma m’għandhomx ukoll l-avukati jew l-avukati tat-tfal.  Għax biex tiddjaloga mat-tfal mhux bħal meta tiddjaloga mal-kbar.  Per eżempju jiena nibża’ nagħmel laqgħa bħal din mat-tfal, inkun irrid l-għajnuna.  Biex niddjaloga mal-kbar jiena nerfa’ r-responsabbilità, imma mat-tfal nibża’.  

Kien intqal lilna li qed ikun hemm medjaturi li tnaqsilhom is-sigħat ta’ taħriġ minn kif kien oriġinarjament u allura llum il-ġurnata, l-medjaturi m’għadhomx ta’ dik il-kwalità daqshekk meħtieġa.  (Interuzzjonijiet)  Ma jimpurtax, jien qed inpoġġilkom food for thought u issa oqomsu u għidu bil-kontra.  Jien qiegħed hawn biex ngħidilkom dak li smajt, u ta’ xejn noqgħod naħbi.  Imdorri ma nidhirx sabiħ, tliftu s-sbuħija ta’ wiċċi, issa l-verità qed infittex.  

Imbagħad smajna li f’ħafna każijiet qed jintqalilna biex nagħtu kas lit-tfal.  Imma kif smajna l-bieraħ u kif smajna meta konna qegħdin nitkellmu ma’ esperti, ma’ avukati u ma’ ġenituri, ħafna drabi t-tfal ma jismagħhom ħadd.  Jew inkella kien hemm wieħed qalli li telgħu f’kawża u ftit qabel it-tifla ferħana mal-familja għax għamlet il-Preċett u imbagħad telgħet biex tixhed u tgħid kontra missierha.  Kompla jgħidli li kull ma ġara fil-Qorti kien li neħħew il-ġlekkijiet biex ma jidhrux daqshekk formali, imma l-bqija t-tifla ta’ ħames snin, sitt snin, tibki hemmhekk sforzata biex tixhed.  Imma din min waqqafha biex ma tixhedx?  Jekk tifla waħda tweġġa’ jew tifel wieħed iweġġa’, f’dan il-pajjiż weġġgħu ħafna nies.  Mela, il-punt ta’ tluq għal Membri tal-Kumitat huwa li aħna ma rridu lil ħadd iweġġa’, mhux ftit jew l-inqas numru.  Intom il-kbar tieħdu l-ġustizzja kollha li ħaqqkom tieħdu, imma t-tfal ma jweġġgħux.  

IS-SINJ. ANTOINETTE GATT RUTTER:  Jiena ma nistax naqbel iktar miegħek li t-tfal ma rriduhomx iweġġgħu, la wieħed u lanqas tnejn.  U naħseb li kull wieħed u waħda minnha qed jipprova jagħmel his best biex nieħdu l-interess tat-tfal.  Meta għamilna l-kors tal-mediation kien mifrux fuq sentejn.  F’dawn is-sentejn ta’ training biex insiru medjaturi, kien hemm ħafna punti li ridna nifhmu lit-tfal bħal issues ta’ vjolenza domestika.  Jiġifieri we did the whole lot, u naħseb li when we go into a mediation we are aware of all these things and we try to do our utmost to do this.  

THE CHAIRMAN:  Sinjura, lilna qalulna li l-kors ġie ridott to a couple of hours.  Veru? 

IS-SINJ. ANTOINETTE GATT RUTTER:  Dak mhux il-kors li għamilna aħna.  

THE CHAIRMAN:  Veru li l-medjaturi li qed jidħlu llum, saru bil-kors ta’ a couple of hours?  

IS-SINJ. ANTOINETTE GATT RUTTER:  Le, ħadd.  All the mediators with us here, have all been …

THE CHAIRMAN:  Sinjuri medjaturi, m’intomx timedjaw għax m’aħniex nifhmukom.  Sinjura, għidulna ftit fil-verità x’inhu jiġri.  Jidher li l-medjaturi li hawn preżenti, huma medjaturi li marru l-Università u ħadu kors ta’ sentejn.  

IS-SINJ. ANTOINETTE GATT RUTTER:  Mhux l-Università, biex inkunu ċari.  Kollha għandna University Degree or University Diploma in either social work or psychology.  Anything to do with counsellors.  In-nies li hemm bħalissa bħala medjaturi, huma nies li studjaw sew is-suġġett.

THE CHAIRMAN:  Sinjura, ħalli nagħmillek mistoqsija:  Veru hemm medjaturi li marru biss għal kors ta’ ftit sigħat?  

IS-SINJ. ANTOINETTE GATT RUTTER:  Iva veru.  Dan l-aħħar kien hemm kors ta’ jumejn biss, imma ħadd minnhom mhu qed jaħdem il-Qorti.  

THE CHAIRMAN:  Sinjura, ibqa’ bil-wieqfa ħalli tkompli titkellem.  Se jagħmel kumment l-Onor. Anthony Zammit, imbagħad irrispondi għall-kumment tiegħu.  

ONOR. ANTHONY ZAMMIT:  Fil-fatt meta ddiskutejna x-xogħol tal-medjaturi, konna smajna li hemm medjaturi li veru qed jagħmlu kors ta’ a couple of hours u f’daqqa waħda jsiru medjaturi.  Waħda mill-proposti li konna għamilna aħna hija, li għandu jsir kors suret in-nies.  Konna smajna wkoll każijiet, fejn per eżempju perit jidħol bħala medjatur.  Issa l-koppja ma jkollhiex bżonn perit, imma jkollha bżonn xi ħadd li huwa attent u iktar intiż fis-sitwazzjoni tagħhom u allura qed ikun hemm dak is-sort of mismanagement.  Perit ma jkun jista’ jagħmel l-ebda medjazzjoni ma’ din il-koppja, jiġifieri mhux se jġibhom viċin ta’ xulxin, lanqas xejn.  Għax ultimately il-medjazzjoni hija biex issalva l-familja u terġa’ tgħaqqad il-koppja flimkien.  Irid ikun hemm …

IS-SINJ. ERIKA CUTUGNO (Medjatur):  Hawnhekk se nwaqqfek, with all due respect.  Għax hawnhekk għandna l-ikbar problema li niffaċċjaw bħala medjaturi u ngħidlek għaliex.  

L-ikbar biża’ li għandi hija, li hemm wisq enfasi fuq ir-rikonċiljazzjoni u mhux il-medjazzjoni.  Aħna m’aħniex counsellors, aħna medjaturi.  We act as a safety net jekk naraw li hemm koppja li mhumiex lesti għal separazzjoni which is all well and good, għax dik qiegħda fil-liġi u nista’ nassigurak li aħna kollha nagħmluha.  Imma once koppja tgħidilna u narawha li mhijiex lesta għal separazzjoni, toħroġ barra minn dik il-kamra għax mhijiex etika li we counsel them għax aħna m’aħniex counsellors.  Imbagħad nirreferuhom għal counsellors u ngħidulhom fejn għandhom imorru, imma hemm wisq enfasi, mhux qed ngħidlek li ma nipprovawx, imma l-ewwel ħaġa li nagħmlu hija li nipprovaw naraw jekk hemmx possibbilità.  

THE CHAIRMAN:  Korrett l-istatement tiegħi meta ngħid li l-medjazzjoni bil-liġi mhijiex lejn rikonċiljazzjoni?  

IS-SINJ. ERIKA CUTUGNO:  Le.  Bil-liġi rridu naraw jekk hemmx ċans għal reconciliation però ma nistgħux nagħmluha ta’ counsellors.  Aħna rridu naraw jekk koppja hijiex lesta għal separazzjoni jew le.  Jekk inħossu li parti waħda mill-koppja mhijiex lesta, inwaqqfu kollox u ngħidulhom li we’re going to shelve it u jmorru għand il-counsellors.  Nagħtuhom two, three or four months kemm hemm bżonn, però l-counselling ma nagħmluhx aħna.  Ikun hemm każijiet anke jkunu waslu sal-kuntratt tas-separazzjoni - jiena darbtejn kelli każijiet hekk quddiemi, lesta biex naqralhom il-kuntratt.  Imma aħna m’aħniex counsellors.  

U hawn din il-misconception li mbagħad aħna qisna m’aħniex qed nagħmlu xogħolna, u li m’aħniex qed nirrikonċiljaw biżżejjed nies.  Xogħolna hu biex nisseparaw in-nies kemm jista’ jkun mingħajr problemi, imma mhux xogħolna li aħna nwassluhom fit-triq ta’ reconciliation.  Again, l-enfasi fuq ir-reconciliation però mhux xogħolna, nirreferuhom iva.  Dak punt importanti ħafna …

THE CHAIRMAN:  Sinjura, ikkummenta fuq dan is-suġġeriment li qed jagħmel il-Kumitat, fejn se nikkwota:  “b’hekk għandu jiġi dejjem suġġerit li l-ewwel pass għandu jkun lejn rikonċiljazzjoni.”  

IS-SINJ. ERIKA CUTUGNO:  Aħna lesti li jekk ikollna t-taħriġ li nkunu counsellors, kif ġie ssuġġeriet, biex meta jiġu l-partijiet nkunu nistgħu l-ewwel nagħmluha ta’ counsellors, all well and good.  Però l-ewwel nett il-proċess se jitwal għax tridna nkunu counsellors, naraw it-tfal, jiġifier hemm rwoli differenti assolutament.  Jiġifieri one or the other, jew tridna nilbsu l-kappell ta’ medjatur jew il-kappell ta’ counsellor.  You are expecting too much out of us.  

Nerġa’ naqbiżlek imbagħad għal dawk il-medjaturi li għamlu ftit sigħat kors.  Nitkellem għalija jiena irritata ħafna li l-ewwel ġibt first degree, u imbagħad għamilt kors ta’ sentejn.  Veru batejna biex ġibnih, imbagħad ikun hemm xi ħadd li jkollu l-warrant wara li għamel ġurnata jew tnejn.  L-ewwel nett medjatur hija professjoni, ma tistax tagħmel professjoni f’jumejn jiġifieri it doesn’t make sense.  

IS-SUR JULIAN SANT FOURNIER:  Nixtieq nikkjarifika punt dwar ir-rikonċiljazzjoni.  L-ewwel fażi ta’ medjazzjoni hija biex aħna, bħala medjaturi, naraw jekk hemmx possibbilità ta’ rikonċiljazzjoni.  Bħala medjaturi nagħtu ħafna spazju lill-koppji biex jitkellmu, nipprovaw nifhmu lil xulxin x’inhuma l-problemi u jekk hemm xaqq ta’ dawl, speċjalment fejn ikun hemm it-tfal involuti, allura nagħtuhom l-ispazju u l-ħin kollu biex jitkellmu.  Bħalma qalet il-kollega tiegħi, nagħtuhom iż-żmien kollu li hemm bżonn u ma tidħolx il-kwestjoni li wieħed irid jaqta’ bħal giljottina.  

THE CHAIRMAN:  Ħalli nagħmillek din ir-rimarka skont il-proposti li qegħdin nistaqsu.  Sħabi f’dan il-Kumitat konna qegħdin nitkellmu u naraw viżjoni differenti, dwar il-possibbilità li intom ikollkom l-opportunità iktar milli teżisti llum f’loġistika, li l-ewwel prijorità tkun li titkellmu anke waħedkom mat-tfal.  Aħna konna qegħdin naraw li għandkom tħarsu lejn it-tfal u taraw li l-interessi tagħhom jipprevalu fis-sitwazzjoni ta’ kif se tkompli miexja l-proċedura tas-separazzjoni.  Ħarisna lejn dawn id-diversi proposti biex intom l-ewwel dmir tagħkom ikun li tħarsu lejn ir-rikonċiljazzjoni.  

Imbagħad, inkompli nikkwota:  

“Jekk dan mhux possibbli, il-partijiet għandhom ikunu ggwidati sabiex matul il-każ ta’ proċeduri ta’ separazzjoni, bl-ebda mod u fl-ebda ħin il-koppja ma ġġib ruħha b’mod aggressiv jew vjolenti.”  

Jiġifieri intom mhux biss taraw li koppja jaslu biex jiftehmu fuq kif se jaqsmu il-beni u t-tfal li għandhom qishom assi, imma biex jekk jista’ jkun l-ewwel twassluhom għal rikonċiljazzjoni.  Jien qed nara differenza – skużawni imma hawnhekk qegħdin niddiskutu, għax allaħares f’dan il-Kumitat ma nistaqsux ċertu mistoqsijiet - bejn dak li qed tgħid inti Julian, u dak li qalet is-Sinjura ta’ qablek.  Kieku jien kelli nkun ġurnalista ngħid li dawn iż-żewġ medjaturi qishom ma jaqblux bejniethom.  Ispjega ftit, jekk jogħġbok.  

IS-SUR JULIAN SANT FOURNIER:  Irrid nikkjarifika, illi l-ewwel fażi tal-medjazzjoni hija biex wieħed jara jekk hemmx possibbilità ta’ rikonċiljazzjoni.  Jekk il-koppji jiddeċiedu li jridu jkomplu bil-proċess ta’ separazzjoni, allura l-medjatur għandu jgħinhom biex jaslu għal ftehim kemm jista’ jkun mingħajr tbatija.  

Ħalli nkompli ftit fuq ir-rikonċiljazzjoni għax importanti.  L-iktar każijiet diffiċli ta’ medjazzjoni li jkollna huma meta koppja jkollhom it-tfal u l-ġenituri bejniethom mhumiex qed jaqblu x’inhu l-aħjar interess tat-tfal.  Dawk huma l-iktar każijiet diffiċli li jkollna u allura niddedikaw ħafna ħin fuqhom.  Fis-sens li kważi kważi nista’ ngħid li qisu hemm ftehim mal-avukati li wara l-ewwel seduta - u tajjeb li l-pubbliku jkun jaf ix-xogħol li jsir f’dawk il-kmamar – nagħtu spazju fejn il-koppji waħedhom - mingħajr l-avukati - jiltaqgħu mad-diversi medjaturi biex huma jiddiskutu magħhom x’inhuma l-aħjar interessi tat-tfal.  L-iskop prinċipali huwa li meta aħna qed ngħidu li l-proċedura ta’ medjazzjoni u separazzjoni se tkompli, li kemm il-missier u l-omm jifhmu li huma għad għandhom ir-rwol tagħhom bħala ġenituri.  Allura għandu jkun hemm rikonċiljazzjoni u jippruvaw jaraw li ma jdaħħlux lit-tfal fid-diffikultajiet ta’ bejniethom. 

Hawnhekk nixtieq nagħmel suġġeriment għax f’ċerta pajjiżi hemm dak il-kunċett li jissejjaħ ‘co-parenting’.  Jiġifieri li wara s-separazzjoni u matul il-proċess tal-medjazzjoni, l-ġenituri jagħrfu li huma għandhom rwol u jafu li hemm ċerti regoli li jridu jsegwu.  Semmejna diġà, per eżempju, li meta tagħti manteniment ma tagħtihx lit-tfal, jekk għandek tagħti messaġġ lill-ex-partner ma tagħtihx lit-tfal, jekk targumenta ma’ xi ħadd ma targumentax quddiem it-tfal, eċċ.  Allura hemm ċerti regoli u ċerti proċeduri li jistgħu jnaqqsu ħafna tbatija lit-tfal.  

Tajjeb ngħidu li fir-rapport hemm riferenza għas-social workers, child psychologists, eċċ. imma l-concern tiegħi huwa meta ċ-child psychologist u s-social workers jagħmlu xogħolhom, it-tfal imorru lura fil-familja li issa qed tgħix separatament.  Aħna għandna ninvestu ħafna ħin mal-ġenituri, li issa huma separati, biex nedukawhom u jkunu jafu r-responsabbilitajiet tagħhom.  

Irridu nsemmu li ġieli nqalgħu każijiet fejn aħna bħala medjaturi nappuntaw social worker, insaqsu għal child psychologist, insaqsu għall-Avukat tat-Tfal u ġieli jkun hemm każijiet fejn isir l-appuntament, imma t-tfal stess jirrifjutaw li jattendu.  Nista’ nsemmi sitwazzjonijiet fejn it-tfal jgħidu lill-ġenituri għalfejn qed iqabdu iktar nies esperti meta huma l-ġenituri tagħhom u suppost responsabbli u kapaċi jiddeċiedu x’inhu l-aħjar għalihom.  Hawnhekk li qed ngħid huwa li għandu jkun hemm social workers, għandu jkun hemm child psychologists, imma aħjar nattakkaw u nsibu x’inhi l-kawża u niddedikaw ħin biex nedukaw lill-ġenituri.  J’Alla li bħala medjazzjoni jkun hemm iktar seduti, jiġifieri bħala ħin … (Interuzzjoni) 

THE CHAIRMAN:  Sur Sant Fournier, ippermetili, issa warajk se titkellem Dr Abela, imbagħad ngħaddi għal medjaturi oħrajn.  Però dak kollu li għidt Sur Sant Fournier iwassalni sabiex nerġa’ nħares lura lejn il-proposta u se nuri proposti oħrajn ħalli tiddiskutuhom f’dan is-sens.  Il-proposta li tkellimt dwarha kienet din, għax wasalt għal konklużjoni li l-ewwel wasal għaliha l-Avukat Emy Bezzina, fejn donnu ma naqrawx dokumenti li jkunu iktar minn żewġ paġni.  Aħna għadna kemm konna qegħdin ngħidu li 

“Jkun hemm uffiċċju ta’ informazzjoni kemm fi ħdan il-bini tal-Qorti tal-Familja kif ukoll f’uffiċini reġjonali oħra - jiġifieri qegħdin inwessgħu l-Qorti tal-Familja eqreb lejn in-nies - biex joffru s-servizzi tagħhom lill-koppji li jistgħu jiġu fil-bżonn ta’ informazzjoni relatata mas-separazzjoni.  Dan l-uffiċċju jista’ jkun fil-bini tal-kunsilli lokali, bereġ jew entitajiet pubbliċi oħra skont il-każ.  Dan l-uffiċċju għandu joffri servizzi ta’ psikologu, avukat ta’ għajnuna legali sabiex jagħtu spjegazzjoni meħtieġa lill-koppji li jkunu ser jibdew proċess ta’ separazzjoni jew anke informazzjoni waqt li jkun għaddej il-proċess - qisu customer care.  Qed ikun propost li dan l-uffiċċju jkun mmexxi mill-Appoġġ flimkien mal-Qorti tal-Familja.”

Mela qegħdin nipproponu, bħalma tkellimna l-bieraħ, li l-Appoġġ ikun parti integrali mill-proċess kollu tal-Qorti tal-Familja, intrinsikament parti integrali.  

“Dan jista’ jtaffi mill-ispejjes u ħin li koppja fil-proċess għal separazzjoni tkun għaddejja minnu.  Dan l-uffiċċju permezz tal-istess speċjalisti li qed ikun propost li joperaw dan l-uffiċċju, għandu joffri servizz ta’ informazzjoni rigward il-konsegwenzi tat-trawma li l-ulied jgħaddu minnha waqt is-separazzjoi tal-ġenituri jiġifieri nirresponsabbilizzaw lill-ġenituri.  Dan jeħtieġ isir sabiex il-ġenituri jkunu mgħarrfa bir-responsabilitajiet tagħhom lejn uliedhom.  B’hekk għandu dejjem jiġi suġġerit li l-ewwel pass għandu jkun lejn ir-rikonċiljazzjoni.  Jekk dan mhux possibbili, il-partijiet għandhom ikunu ggwidati sabiex matul il-każ ta’ proċeduri ta’ separazzjoni, bl-ebda mod u fl-ebda ħin il-koppja ma ġġib ruħha b’mod aggressiv jew vjolenti fil-preżenza tal-ulied.”  

Imbagħad il-proposta ta’ wara tgħid, 

“Fil-proċeduri tal-Qorti tal-Familja, li fihom ikunu inklużi l-interessi tat-tfal, qed ikun rakkomandat li dan il-proċess ikun iktar child orientated, fejn l-imħallef għandu jkun mgħejjun minn żewġ esperti oħra li jkunu appuntati biex iħarsu l-interess tat-tfal u biex jaraw li fil-ġudizzju kien hemm l-iktar sforz possibbli biex l-interess tat-tfal ikun imħares.”  

Il-bieraħ intqalilna ukoll li diġà għandna work practice preċedent li jaħdem tajjeb, il-juvenile court fejn il-ġudikant għandu miegħu żewġ esperti oħra, lay people imma b’ċertu taħriġ, li qegħdin jgħinu lill-ġudikant ma jiddeċidix waħdu.  Jiġifieri f’pajjiżna diġà għandna Qorti li taħdem b’dan il-mod.  

Se nieħdu l-proposti li ġejjin kollha flimkien biex nirbħu ukoll il-ħin.  Qegħdin ngħidu ukoll li 

“Għalhekk il-Kumitat iħoss il-bżonn li jipproponi proċedura ġdida li jibda jinżamm moniteraġġ fuq il-koppja - u nixtieq kummenti dwar dan – sabiex ikun stabbilit il-kuntratt jew sentenza qed jiġu onorati miż-żewġ naħat, kif ukoll f’każ li jkun hemm it-tfal jiġi assigurat li l-interessi u d-drittijiet tat-tfal mhumiex mhedda.” 

Aħna qegħdin nimmaġinaw li ladarba tibda sentenza jew proċess ta’ separazzjoni, dak tkun taħt għajnejn is-social workers immedjatament.  Illum le, dan ma jeżistix, imma qegħdin naraw bidla radikali bejn dak li jeżisti llum u xi ħaġa li tibda ssir fil-ġejjieni.  (Interruzzjonijiet)  Għal dak li tkellem dwaru s-Sur Sant Fournier, il-ħin kollu qegħdin naraw eżerċizju ta’ kif nistgħu nirresponsabbilizzaw kontinwament il-ġenituri, u naraw li qegħdin nikkwantifikaw kif jiġu mħarsa l-interessi tat-tfal.  

Immaġina koppja li bdiet il-każ ta’ separazzjoni tagħha.  Il-Qorti tal-Familja għandu jkollu social workers – jiġifieri issa għandna problema ġdida għax irid ikollu reġiment social workers - li se jsegwu dik il-koppja, biex kontinwament naraw kif l-interess tat-tfal qed jiġi mħares.  Qegħdin ngħidu wkoll li wara li s-sentenza tkun inqatgħet, speċjalment fejn hemm tfal żgħar, għal għaxar snin ikun hemm moniteraġġ li mhux qed ngħidulu diskrezzjonali bħalma jista’ jiġri llum, imma għandu jkun mandatorju.   Allura dik il-koppja u dawk it-tfal, jafu li qegħdin taħt għajnejn is-social workers anke wara li nqatgħet is-sentenza u mhux kulħadd qisu għar-riħu u mhemm moniteraġġ ta’ xejn.  Nixtieq nisma’ iktar kummenti rigward dan.  L-Onor. Anthony Zammit.

ONOR. ANTHONY ZAMMIT:  Per eżempju, issemmiet l-edukazzjoni tat-tfal.  Jiddispjaċini meta nisma’ xi ħadd jgħid li meta jkollok 18-il sena għandek id-dritt tal-vot allura trid taħseb għalik innifsek.  In a way it’s right, it’s wrong.  Għaliex?  Jista’ jiġri li, per eżempju, tissepara koppja u hemm it-tfal li jridu jkomplu l-edukazzjoni terzjarja.  Issa jew l-omm jew il-missier ma jkunx jista’ jsostni lit-tifel biex ikompli l-edukazzjoni terzjarja.  X’jiġri?  Dan it-tifel intelliġenti, li għandu l-potenzjal li jkompli bil-ħajja tiegħu u jameljora l-edukazzjoni tiegħu, jieħu professjoni eċċ., isib ruħu dahru mal-ħajt għax mhemmx il-finanzi, għax per eżempju, ommu ma tistax issostnih, which is not right.  Nemmen li jekk il-Mulej tak żewġ ċelloli tajbin f’moħħok, aħna għandna r-responsabbilità li we give you the best li dawn se tmexxihom.  

Għalhekk naħseb li huwa importanti iva li jsir dan il-moniteraġġ.  Anke konna smajna qabel li jekk sar il-kuntratt dak huwa l-kuntratt ibqa’ bih.  No, I don’t think that’s right għax tifel ta’ sitt snin ma tafx x’se tkun l-intelliġenza tiegħu iktar ‘il quddiem u ma tafx x’se jagħmel.  Mill-banda l-oħra rridu noqogħdu attenti wkoll li ma jkunx hemm abbuż għax issib żgħar, adoloxxenti jew li għandhom 18-il sena li jibdewlek kors l-Università, jagħmlu sentejn imbagħad għax missierhom qed jagħtihom il-flus jgħidu li ma rrid nagħmel xejn u jerġgħu jmorru jibdew kors ieħor u noqogħdu sejrin minn kors għal ieħor, biex bil-mod il-mod nieħdu l-flus mingħand il-ġenitur which is wrong.  

Għalhekk għandna bżonn il-moniteraġġ anke wara s-separazzjoni.  U hemm huwa x-xogħol tas-social worker.  Fir-rapporti l-oħra li konna għamilna, konna pproponejna l-family nurse, who is nothing else but a social worker.  Imma din issir close mal-familja u se timmoniterja l-familja, biex qabel ma jibda l-inkwiet jew fil-bidu nett tal-inkwiet, tinduna li hemm l-inkwiet f’dik il-familja, u awtomatikament din tara kif se terġa’ ġġibhom flimkien.  Għax imbagħad ladarba joħroġ l-inkwiet, jiżdiedu l-problemi, għax li tkun saret dik il-kawlata mbagħad daqshekk.  

DR FRANSINA ABELA:  Naħseb l-ewwel ħaġa li trid issir, hija kjarifikazzjoni tar-rwol tal-medjatur.  Veru għandna rikonċiljazzjoni, però meta naraw il-proċedura, l-ewwel tikteb lir-registrar biex jiftaħ il-proċess ta’ separazzjoni.  Meta waħda mill-koppja tirċievi li nfetħet każ ta’ separazzjoni, ma nafx kif jista’ jkun povri medjaturi jipprovaw jirrikonċiljaw.  Għax hemmhekk il-ħsara tant tkun kbira li it’s very difficult li tmur lura.  

Disgrazzjatament naħseb li aħna l-Maltin għandna kultura li meta tmur għand psychologist għax inti miġnun.  M’għandniex dik il-kultura li mmorru għand il-psychologist, għax dawn qegħdin hemm biex jgħinuna.  Ejja nagħmlu kampanja li hemm min jgħinna.  Ejja nagħmlu kampanja li meta relazzjoni bdiet timrad daqsxejn - mhux mardet bil-kankru - hemm il-family therapists.  Allura bħala medjazzjoni, għandna inħallu l-medjatur hemmhekk bir-rwol li tajnih u nikkjarifikawh, imma qabilha nagħmlu li għandek aċċess għal family therapist.  Jiġifieri l-ewwel tmur għand il-family therapist imbagħad tmur għand il-medjatur.  Ma tistax tagħmilha mandatorja.  

Ħaġa oħra dwar il-medjaturi.  Meta bdejtu ssemmu min mar kors ta’ sentejn u min mar kors ta’ ftit sigħat, naħseb li hemm bżonn li ssir kjarifika ta’ min ħa l-warrant. Għax billi tmur kors ta’ medjatur?  Dawk li marru kors ta’ jumejn ġew rikonoxxuti mill-gvern?  Bdew jaħdmu magħkom?  Le.  Allura ma tistgħux tgħidu li saru medjaturi.  Jiena nitkellem meta nara medjatur li mar kors ta’ jumejn u ġie jieħu l-paga bħali, hemmhekk nitkellem.  Imma għalissa ma tistgħux titkellmu.  Nista’ mmur korsijiet kemm irrid.  

Ħaġ’oħra li hemm bżonn issir speċjalment f’din il-liġi li qed issir, hija li jkun hemm il-warrant.  Għax jien mad-dar nista’ naqbad inwaħħal plakka “Fransina Abela Psychologist”.  Agħtini warrant number.  Illum kulħadd qed isejjaħ ruħu xi ħaġa, kulħadd sar counsellor, kulħadd sar hekk.  Min qed jikkontralhom dawn?  Ħadd!  L-ewwel ħaġa li rridu nagħmlu hija kontrol.  (Interruzzjonijiet)  It-tieni ħaġa li rridu nagħmlu, Recognition of Government Warrants, anke fl-Edukazzjoni.  Li tweġġagħni hu għax biex tkun hairdresser u beautician irid ikollok warrant, u biex tkun counsellor ta’ familja you can call yourself anything.  

THE CHAIRMAN:  Ippermetuli, hawnhekk bħal Qorti, jekk jogħġobkom, bl-ordni.  Il-medjaturi, imbagħad is-Sur Julian Sant Fournier.  

IS-SINJ. ANTOINETTE GATT RUTTER:  Biex inkompli fuq dak li qalet Dr Abela, naqbel magħha, għax meta l-koppja tasal fuq it-tarġa tagħna, disgrazzjatament it’s too late.  If we want to help couples and we want to help the children, it has to come before.  We will try when they come in as a last resort, is there a chance of reconciliation visit, sagrosant kif jidħlu, but when they come here, unfortunately, it’s too late.  
IS-SINJ. CAROLINE MALLIA:  Jiena biex niċċara, by profession I’m a psychotherapist imbagħad wara, I trained as a family mediator.  Żewġ affarijiet.  L-ewwel nett, illum kemm il-psychologists, kif ukoll il-psychotherapists, qed niġu regularised jiġifieri qegħdin fuq register skont it-training.  These things are being recognised and monitored.  Slowly we are becoming registered and regularised għax ovvjament mhux kulħadd huwa reġistrat.  

Nixtieq ninsisti ħafna fuq ir-rwol ta’ medjatur, għax jiena għalkemm psychotherapist hemm ġew infakkar lili nnifsi li jiena medjatur.  Ħalli nuża xi ftit mill-iskills li għandi meta nara t-tfal jew meta nara li hemm lok għal rikonċiljazzjoni.  Imma lill-klijenti li jkolli l-clinic ngħidilhom li I can never be your mediator u vice versa.  It is very difficult and unfair on the client and on us professionals.  Hemm minn hu counsellor, minn social worker, avukat eċċ. li jġiegħluna nilbsu żewġt ikpiepel hemm ġew.  

Jew tagħmel proċess ta’ tliet xhur bħala psychotherapist, imbagħad għax ma tasalx, taqleb għal mediator.  It doesn’t happen, it’s unethical and it doesn’t lead anywhere.  Meta nara lok għal rikonċiljazzjoni nibgħathom elsewhere, then when they are ready, let us keep it as a pending reconciliation, jiena nikteb - u naħseb sħabi jagħmlu l-istess.  But it will be utterly unhealthy li ġġiegħlu lill-medjatur jilbes żewġt ikpiepel because it doesn’t work.

IS-SUR JULIAN SANT FOURNIER:  Biex nikkjarifika fuq il-kumment rigward it-training tal-medjaturi.  Biex nagħmluha ċara, il-grupp ta’ medjaturi li huma appuntati mill-gvern u jservu fil-Qorti tal-Familja, kienu mill-grupp oriġinali li kien ħa t-training meta kienet għaddejja l-liġi, jiġifieri xi sitt jew seba’ snin ilu.  U kull min illum qiegħed bħala medjatur, għadda kors intensiv.  

Biex nikkjarifikaw, dak il-kors li dam a couple of hours u li ssemma hawnhekk, jien attendejtu wkoll.  Dan il-kors imma, ma kienx for family mediation.  Il-kors li attendew il-medjaturi li qed iservu fil-Qorti tal-Familja, kien kors speċifiku u kien dedikat għal family mediation.  Il-kors of a couple of hours li ssemma hawnhekk, kien kors ġenerali li wkoll kien imsemmi family mediation, imma ma kienx specialised.  

Tajjeb ngħidu ukoll li kull min attenda irċieva ċertifikat li nħareġ miċ-Ċentru tal-Medjazzjoni, imma safejn nafu aħna, ħadd minn dawk il-medjaturi ma ġie appuntat fil-Qorti tal-Familja.  Dan hu proċess li jrid ikun hemm edukazzjoni sħiħa u ħafna mill-medjaturi li qed iservu, għaddew proċess ta’ observation sessions biex wieħed jifhem iktar fid-dettal x’jinvolvi meta qegħdin nitkellmu fuq kwestjonijiet bħal dawn li huma delikati immens.  

IS-SINJ. CARMEN DELICATA:  Nixtieq nikkummenta fuq dak li qalet Dr Abela.  Qabel kienet parti mil-liġi, li jekk koppja jkun ilhom inqas minn erba’ snin miżżewġin, ma konniex niffaċilitaw is-separazzjoni bonarja, imma nħeġġuhom biex imorru għal counselling.  Dik m’għadniex nagħmluha u issa qegħdin jiġu aċċettati.  Naħseb għandna nagħmlu bħalma jsir barra minn Malta, li qabel naċċettawhom għal medjazzjoni jridu jkunu taw evidenza li marru għal għajnuna.  Nimmaġina li trid tkun parti mil-liġi, għax sfortunatament il-medjazzjoni bonarja qed tiffaċilità li jsiru iktar separazzjonijiet.  Aħna ġieli nħossu li jkun hemm lok għal rikonċiljazzjoni għax ma jkunx hemm raġunijiet gravi għal fejn qegħdin jisseparaw, but they don’t go for it.  

Ħaġa oħra li nixtieq nikkummenta hija fuq it-tfal.  Bħalma qalu sħabi, aħna nagħtu importanza lit-tfal u fejn ikun hemm bżonn ngħajtulhom, però fil-medjazzjoni jekk ma jaqblux il-ġenituri ma nistgħux inġibuhom.  Jekk il-ġenituri jaqblu u jagħtuna permess well and good, u t-tfal ikunu ħafna iktar liberi li jitkellmu.  Imma ħafna drabi jiġri li wieħed mill-ġenituri jimponi li aħna nkellmu lit-tfal u sfortunatament ħafna drabi dan ikun ġej mill-avukati u allura f’dak il-każ we do not talk to the children.  

Kif qalu wkoll sħabi, jekk nappuntaw social worker trid tħallas €223, li mhux dejjem ikunu jistgħu jħallsuhom.  Jiġifieri s-social worker hija with payment, allura nirrikorru għall-Avukat tat-Tfal għax huwa b’xejn u m’għandniex bżonn il-permess tal-ġenituri biex nappuntawh.  

THE CHAIRMAN:  Il-bieraħ intqal mis-social workers li kienu preżenti, li huma każijiet rari ħafna, fejn xi ħadd ikun mitlub iħallas dawk il-€223.

IS-SINJ. CARMEN DELICATA:  Ġieli nitolbu lill-Qorti biex …  

ONOR. ANTHONY ZAMMIT:  Fil-fatt, il-bieraħ Dr Mallia qalet li hi ħarġet il-kwestjoni tal-Lm100 jiġifieri €223.  Hawnhekk is-social workers qalulna li rari biex ikollhom dawn l-affarijiet.  Jekk aħna qegħdin nipproponu li s-social worker se tidħol fil-bidu tal-proċess.....

THE CHAIRMAN:  Fil-bidu, matul u wara l-proċess.

ONOR. ANTHONY ZAMMIT:  ...allura awtomatikament m’hemmx bżonn li toqgħod tgħajjat biex jidħol is-social worker.  M’hemmx bżonn li l-koppja, jew l-omm jew il-missier jiġi u jgħidlek jiena nopponi eċċ., because it’s part of the process allura qed taqta’ dak l-abbuż.  

Il-bieraħ tkellimna u ddiskutejtha wkoll ma’ wħud minnkom wara l-laqgħa, l-importanza tal-psikoloġista.  Sfortunatament ħafna minn dawn in-nies qed jispiċċaw għand il-psikjatri and people don’t realise the difference between a psychiatrist and a psychologist.  Psychologist huwa dak li se jipprova jifhmek u se jara x’inhi l-problema u se jiddiskutiha miegħek, il-psikjatra huwa dak li se jagħtik il-pilloli and I don’t think that a psychiatrist should come into this like that.  Għalhekk hemm il-problema li l-koppji Maltin jibżgħu u jgħidu:  mela jien miġnun?  Dik ir-reazzjoni li se jkollok.  M’intix miġnun, you are a person who needs help imma your help mhuwiex qiegħed by giving you tablets, you have to discuss openly with me alone, with your partner, flimkien and that is the important thing.  Għax inkella it’s an ostrich principle, li ddaħħal rasek taħt ir-ramel u ħallejt il-patata barra which is not right.  If I have a problem, I’ll see what my problem is, mhux se nagħtik il-pilloli biex tipprova tinsa l-problema għax inkella l-problema hemm se tibqa’.  

IS-SINJ. CARMEN DELICATA:  Naħseb li l-kultura qed tinbidel daqsxejn fuq il-psikologi u aħna fil-medjazzjoni we do refer anke lill-psikologi, però l-problema hija min se jħallas.  Meta f’dik il-fażi nirreferu t-tfal għal psikologi, iridu jaqblu l-ġenituri għax ma nistgħux nimponu aħna.  Iridu jiddeċiedu wkoll min se jħallas u ġieli anke ma jaqblux.  Dik hija diffikultà kbira.  

THE CHAIRMAN:  Ħalli nisma’ l-ġenituri.  

ONOR. ANTHONY ZAMMIT:  We need more social workers, more psychologist li joħorġu mill-Università għax għandna bżonnhom dawn in-nies.  

ĠENITUR li xtaq jibqa’ anonimu:  Jiena missier ta’ erbat itfal, il-mara qabdet u telqet mid-dar.  Tlajna darbtejn quddiem il-medjatur, argumentajna daqsxejn fuq it-tfal u morna niġru għal kawża.  Ma stajtx nifhem għalfejn, għax meta kont imur għand il-medjatur kont inkun imdejjaq u kont nitkellem mal-medjatur.  Waħda mid-darbtejn il-mara nfaqgħet tibki kemm tiflaħ u jien l-istess, ġejna qisna żewġt itfal u konna nidhru li ma nafux x’inhu jiġri.  Il-mara qaltli biex nagħmlu kuntratt ta’ separazzjoni bonarja darba u neħilsu kollox, biex immorru għand l-avukat tagħha, ħalli teħles għax għandha ħafna xogħol.  

Tgħabbejna bil-piż ta’ erbat itfal, tgħabbejna b’naqra dejn għax xtrajna proprjetà u għadha hemm sal-lum.  Ilna sena u nofs fil-kawża u din il-proprjetà qegħda maqbuda bil-bank.  Jien irrid inbigħ u l-mara ma tridx u l-bank jgħidilna li mhux se jindaħal bejnietna imma se jtellagħna l-Qorti u jekk ma nbigħux il-flat, imur bis-subbasta.  Qed tifhmu l-biċċa tax-xogħol?  

Emmnuni lanqas naf x’se nagħmel!  Il-Qorti ordnatli l-manteniment ta’ €400 u l-mara agħmlet rikors, u l-Qorti minn €400 għamlituli għal madwar €650. Għidt il-Qorti li mhux qed naqlagħhom għax naħdem għar-rasi u l-Qorti qisha ma tistax tifhem kif bejjiegħ tal-ħaxix mhux qed jaqlagħhom dawn il-flus.  Alavolja għadni fil-bidu, alavolja għaddej minn trawma, alavolja spiċċajt mix-xogħol u bdejt xogħol ieħor, mhux tkeċċejt mix-xogħol apposta u mort nirreġistra għax ma naħdimx imma pprovajt għax kont nagħmlu qabel dak ix-xogħol, u ġej mis-settur tal-biedja u ppruvajt naqla’ żewġ xellini bil-vann.  

Għaddej minn balbuljata kbira.  Il-mara ma tridx li t-tfal ikellmuni meta ma jkollix l-aċċess għalihom.  Issa jkunu l-pjazza ħdejja għax inbiegħu l-ħaxix ħdejn xulxin u ma tridx li t-tfal ikellmu lill-missierhom għax la m’għandux aċċess il-missier għat-tfal b’ordni ma jkellmux lill-missier.  Iċ-cheque mmur biex nagħtihulha ma tridux, immur l-għassa bih u l-pulizija jgħidli li ma nistax inħalli cheque tal-flus l-għassa.  Mela x’se nagħmel?  Iċ-cheque nagħmlu Only biex ma jsarrfu ħadd u nagħtih it-tfal.  Peress li jiena nġib it-tfal biex jagħmlu l-homework miegħi, nara li fil-basket tal-iskola ma jkunx hemm iċ-cheque għax tkun ħaditu l-mara, biex ma jkollix kwistjonijiet magħha.

Peress li issa l-manteniment għollieli b’rata għolja, qiegħed kull darba nkun imbottat għax tagħmilli rapport l-għassa li mhux qed nonora d-digrit il-ġdid.  Allura l-pulizija jibgħatuli ċitazzjoni u ġieli nispiċċa darbtejn fil-ġimgħa l-Qorti.  Għax għandi l-kawża li ma ħallasniex il-flat għax għadu bejn tnejn u geġwiġija sħiħa.

L-avukat nippumpjalu l-liri.  Il-mara tagħmilli rikors fuq ieħor.  Mela l-ewwel rikors għall-manteniment u imbagħad rikors ieħor li trid isiefer lit-tfal għax ġiethom opportunità li n-nanniet tagħhom se jsiefru lit-tfal.  U noqgħod inwieġeb ir-rikorsi. Alavolja għandha rikors urġenti, lanqas trid tgħidli fejn se ssifirhom it-tfal, għax ġiethom opportunità ta’ darba.  

Xtrajna żewġ artijiet il-Bulgarija u qed nibża’ li taħrab bit-tfal lejn il-Bulgarija għalkemm mhux worth it li taħrab lejn il-Bulgarija.  Imma jekk forsi l-moħħha qed iħoss li jridu jaħarbu lejn il-Bulgarija għax se jkunu f’ġenna tal-art għax hemmhekk kollox fqir, tasal.  Ma nafx x’se naqbad nagħmel.  

Din qabel ma telqet kienet qed trabbi erbat itfal, konna nġibu 16-il studenta, kienet tbiegħ il-ħaxix, konna nrabbu t-tiġieġ, kont naħdem u nagħmel l-overtime l-SGS.  Għamilna ppjanar ħażin.  It-tort tagħna t-tnejn, m’hemmx x’tagħmel.  Safejn naf jien m’hemm ħadd bejnietna, la min-naħa tiegħi u lanqas min-naħa tagħha jiġifieri m’hemmx terza persuna.  Nitkellem mal-psikjatra jgħidli li l-mara mid-dar ma telqitx għal xejn, u 50% għandha bżonn l-għajnuna li xi ħadd ikellimha jew inkella ma nafux x’ġara.  Nitkellem mal-kbir ta’ Cana, jmur ikellimha u jgħidli din il-mara għandha bżonn l-għajnuna imma hi trid titlobha.  U mingħand Qajfas għal għand Pilatu.  

THE CHAIRMAN:  Dawn huma każijiet fejn in-nies iridu l-għajnuna.  

ONOR. ANTHONY ZAMMIT:  Iġibulek frustrazzjoni.  

ĠENITUR li xtaq jibqa’ anonimu:  Jiena nemmen li r-rwol tal-medjatur ġie diskuss ħafna, però wieħed irid jara x’inhuma l-għanijiet u safejn huma jistgħu jaslu.  Jekk il-liġi tgħidilhom li l-assi jridu jinqasmu b’mod ugwali, allura dawn kulma jistgħu jagħmlu hu li jaraw li dawn l-affarijiet iridu jinqasmu b’dak il-mod.  

Suġġeriment li ngħata f’dan ir-rapport u li għadu mhux definit, huwa x’inhu l-interess tat-tfal.  Tant għadha miftuħa u m’hemmx spjegazzjoni dettaljata tagħha, li allura qed nitkellmu fis-sħab.  Għax fl-aħħar mill-aħħar, x’inhu l-interess tat-tfal?  Fejn hu?  Għax proprjament waqt il-medjazzjoni, t-tfal sfortunatament jitqiesu bħala oġġett. Parti mill-assi daqslikieku għandek il-bini, daqslikieku għandek karozza u huma oġġett, m’huwiex primarjament bniedem imma oġġett. 

THE CHAIRMAN:  Dik hija l-bidla li qegħdin nipprovaw nipprovokaw, il-bidla radikali fejn it-tfal ma jibqgħux oġġett fil-kawża ta’ separazzjoni, imma jsiru suġġett importanti fil-kawża tas-separazzjoni.  

ĠENITUR li xtaq jibqa’ anonimu:  Proprju jiena nemmen li mhijiex daqshekk faċli li bniedem jersaq għal każ ta’ separazzjoni quddiem imħallef, irid isir għarbiel sew minn qabel.  Meta koppja qed tersaq biex tapplika għal separazzjoni jrid isir għarbiel tajjeb li jiġu identifikati s-sitwazzjoni finanzjarja tal-persuni, l-istil ta’ ħajja, il-mod ta’ kif inhuma l-affarijiet u jgħaddu minn proċess ta’ counselling.  Huwa importanti ħafna li l-ġenituri jifhmu li għalkemm huma bħala koppja qegħdin jisseparaw, imma xorta se jibqgħu l-ġenituri tat-tfal għax din se tkun esperjenza totalment ġdida li ħadd ma jkun għadda minnha u lanqas meta tgħaddi minnha għax dejjem tevolvi.  

Irid isir dan il-proċess kollu fejn eventwalment wara li jsir it-taħriġ u t-tagħlim meħtieġ, imbagħad jekk finalment ma tasalx biex tagħmel il-medjazzjoni... Għax fl-aħħar mill-aħħar, il-medjazzjoni twassal biex tagħmel is-separazzjoni b’mod bonarja.  Tipprova tagħmel kull mezz u kull sforz possibbli biex is-separazzjoni tkun b’mod bonarja għax tnaqqas ħafna mit-trawma fuq it-tfal.  Jekk ma jsirx hekk, tmur quddiem l-imħallef fejn għandu rapport detaljat biex il-kawża ma tieħux fit-tul ta’ snin.  

THE CHAIRMAN:  Ippermettuli ħalli nibdew nikkonkludu.  Għandna wkoll il-proposta rigward ir-rwol tal-Avukat tat-Tfal.  Ħalli min ikollu dritt jitkellem, ikun jista’ jitkellem ukoll fuq din il-proposta li ġejja li hija l-aħħar sett ta’ proposti u għaldaqstant l-aħħar round ta’ interventi.  Aħna qegħdin nipproponu li:

“It-tfal għandhom ikunu assistiti mill-bidu nett mill-avukat tat-tfal bid-dritt u mhux b’diskrezzjoni tal-imħallef kif qed jiġri bħalissa.  Dan il-pass għandu jagħti iktar leħen lit-fal waqt il-proċess ta’ separazzjoni tal-ġenituri u anke wara.  

Ir-rwol tal-avukat tat-tfal u l-parametri ta’ ħidma tagħhom għandhom jiġu speċifikati permezz ta’ emendi fil-liġi.”

Jiġifieri aħna kontinwament se nkunu qegħdin nipprovokaw li l-interessi u d-dritt tat-tfal jiġu speċifikati u mhux nitkellmu dwarhom biss.  Konna qegħdin nitkellmu wkoll li jiġu ngaġġati psikologi li jgħinu lill-maġistrat sabiex jaqdi d-dover tiegħu aħjar fil-konfront tat-tfal.  Se nħalli għal-diskussjoni oħra l-Guardian ad litem. 

Però nfakkar ħaġa waħda biex tikkummentaw dwarha.  Il-bieraħ inqala’ l-każ li l-proċess li għandna bħalissa huwa fault based.  Pajjiżi oħra marru għal no fault based.  Jiġifieri li persuna tmur tapplika għal separazzjoni, u tieħu separazzjoni mingħajr kummenti ta’ xejn, jiġifieri li m’għandekx għal xiex toqgħod tikkwantifika għal xiex għandek tieħu s-separazzjoni.  Jiġifieri dawn il-pajjiżi, biex qatgħu l-litigazzjoni marru għal no fault.  Taħsbu li dik hija pass importanti li wieħed għandu jieħu ‘l quddiem, jew dak huwa pass, kif qegħdin tgħidu intom, għal-rovina ikbar?  Ħadd minnkom mhu qed jgħid ejja mmorru għal no fault.  

Bis-suġġerimenti li qegħdin tagħmlu, inkluż aħna f’dan ir-rapport, qed nitfgħu iktar crash barriers sabiex inħarsu l-interessi tat-tfal.  Aħna qegħdin ngħidu, li naraw il-koppja jekk hijiex preparata, kif nilqgħu għal koppja li hija preparata, imma fin-no fault inti m’għandek l-ebda crash barrier, mort u applikajt.  Qisek mort biex tixtri bolla għand tal-posta, għandek il-flus - anke jekk mhux kwestjoni ta’ flus – u għal dak li ħallast, inti ħadt.  Il-kummenti tagħkom u jkun l-aħħar round konklussiv. 

ĠENITUR li xtaq jibqa’ anonimu:  Xtaqt nagħmel kumment dwar il-medjazzjoni.  Biex medjazzjoni tkun iktar ċivili ma jridx ikun hemm il-preżenza tal-avukati.  Għalinqas jiena meta bdejt l-ewwel waħda, mill-ewwel bil-preżenza tal-avukati.  Jiena nemmen li jekk koppja, il-mara u r-raġel, jiddiskutu bejniethom b’mod ċivili, kapaċi jaslu għal ħafna iktar qbil milli meta jkun hemm l-avukati fin-nofs.  L-avukati għandhom l-interessi tagħhom - bir-rispett kollu lejhom, jekk hawn xi avukati ma nafx - għax jafu l-liġi bid-dettalji kollha.  L-omm u l-missier - il-ġenituri – l-aqwa li jiġu l-interessi tat-tfal u ma jħarsux lejn il-liġi kif inhi miktuba.  Jiena ma noqgħodx inqis il-liġi kif inhi miktuba fl-interess tat-tfal.  Għalhekk għandu jkun hemm dak iż-żmien fejn ikun hemm il-medjazzjoni, li tista’ tieħu iktar minn tliet xhur, sitt xhur eċċ..  Però l-importanti hu li tkun bejn il-koppja flimkien, b’arranġament ta’ spirtu ta’ ftehim, mhux spirtu ta’ konflitt.  Għax fejn jidħlu l-avukati, jidħlu l-konflitti.  

IS-SINJ. DORIANNE AZZOPARDI:  Jiena omm ta’ tifel, u diġà għaddejt minn dawn l-affarijiet.  Kont lesta minnhom tliet snin ilu però reġa’ nqalgħu intoppi ġodda u diġà ftaħt kawża l-Qorti.  Li nista’ ngħid hu li bħalma jafu l-medjaturi u anke l-avukati li qegħdin hawnhekk u min diġà għadda minn dawn l-esperjenzi, once li koppja ma qablux bonarjament u se jidhru quddiem medjatur, żgur mhux forsi dawn iridu separazzjoni.  Minħabba t-tul li jdumu quddiem medjatur, kienx it-tort tal-koppja, kienx it-tort tal-lista twila li hemm, il-kwestjoni qiegħda li fl-immedjat it-tfal ma jkollhomx forma ta’ digriet li diġà bdew jistipula l-ħajja tagħhom rigward ħinijiet jew affarijiet li għandhom x’jaqsmu magħhom. Minn dak il-lat it-tfal mill-ewwel għandhom ikollhom l-Avukat tat-Tfal u mhux noqogħdu nistennew li l-ġenituri jaqblu, għax il-ġenituri qatt mhuma se jaqblu, dejjem se jkun hemm xi ħadd li jrid iċedi bilfors jew xi ħadd li se jibqa’ jrid iżjed li mhux fl-interess tat-tfal.  Fir-rigward ta’ child protection, I would suggest li l-Avukat tat-Tfal titqabbad mal-ewwel, appena jinfetaħ każ għal medjazzjoni.

Rigward ta’ monitoring.  Tkun ideja tajba, għax bħalma nqala’ fil-każ tiegħi wara ħafna snin, li jkun hemm monitoring, għax it-tfal jikbru u jkollhom bżonnijiet differenti.  Però l-monitoring ma jridx ikun forma ta’ faċilità fejn xi ħadd mill-ġenituri joqgħod kull darba jmur għand is-social worker u jaqla’ problemi ġodda.  Rigward is-social workers irridu naraw kemm għandhom esperjenza, with all due respect, mhux ikun hemm xi ħadd għadu ħiereġ mill-Università u m’għandux lanqas esperjenza waħda f’separation cases.  Minn dak il-lat irid ikun hemm iktar esperjenza.  

DR MARY MANGION (Avukata):  Jiena naħseb li l-Avukat tat-Tfal għandu jiġi mqabbad biex jirrappreżenta lit-tfal fil-kawża, mhux jitqabbad biss biex jara l-best interest tat-tfal.  Imma biex jara, per eżempju, fejn it-tfal jixtiequ jmorru, għand liema ġenitur jixtieq jiġi allokat fil-kura u kustodja, fejn imorru joqogħdu, jiġifieri jirrappreżenta lit-tfal.  Fil-kawża tas-separazzjoni, l-mara u r-raġel ikollhom l-avukati tagħhom u t-tfal huma parti wkoll fis-separazzjoni.  Se tolqothom ukoll, jiġifieri ma nistgħux ngħidu li t-tfal jinstemgħu biss mill-Avukat tat-Tfal u daqshekk, imma irid ikollhom l-avukat tagħhom jirrappreżentahom.  

Il-guardian ad litem huwa il-persuna li jara l-best interest tat-tfal u kif jissalvagwardja li l-kawża qiegħda miexja skont il-best interests tat-tfal.  L-Avukat tat-Tfal huwa l-persuna li jirrappreżenta lit-tfal.  Is-CRC, il-Konvenzjoni fuq id-Drittijiet tat-Tfal, mhijiex inkorporata fil-liġi Maltija.  Il-konvenzjoni tiddefenixxi “tfal” bħala kull persuna taħt it-18-il sena imma ma tgħidx minn meta jiġu conceived.  Jiġifieri għandkom tipproponu li t-tfal jiġu protetti mill-istadju ta’ konċepiment.  Dawk il-pajjiżi li jridu jgħidu li “tfal” huma wkoll minn meta jiġu conceived, iridu jagħmlu Declaration mal-Convention tat-Tfal.  Malta m’għamlitx din id-declaration.  Jiġifieri jien ngħid li meta ninkorporaw il-konvenzjoni fil-liġi Maltija, għandna ndaħħlu l-fatt li t-tfal huma minn meta jiġu conceived għax it-tfal li huma conceived ma jikkwalifikawx ma’ persuni ta’ taħt it-18-il sena.  

THE CHAIRMAN:  Grazzi.  Is-Sinjura ta’ wara ħalli nibdew nikkonkludu.  

COUNSELLOR:  Jiena kont counsellor għal żmien twil, però għal dawn l-aħħar għaxar snin qegħda f’facilitating group ta’ persuni li qegħdin fil-proċess ta’ separazzjoni.  Bħal ma qalet Dr Abela u qalu ħafna nies ukoll, din tkun ilha ġejja minn żmien twil, anke jekk imbagħad toħroġ malajr.  U ma narax li huwa l-lok tal-mediators li jidħlu fil-counselling.  Il-counselling jieħu żmien fit-tul, mhux se tagħmlu fi ftit żmien, u naħseb li huma busy biżżejjed u li mhuwiex f’lokhom.  Ridt sempliċiment nikkonferma dak li qalu.  

THE CHAIRMAN:  Nirringrazzjawk.  

ĠENITUR li xtaq jibqa’ anonimu:   Nixtieq niċċara punt.  Meta qed tgħidu li l-mediator ikellem lit-tfal, irridu niftakru li t-tfal, jekk qed jgħixu ma’ ġenitur wieħed u mhux mal-ieħor it-tfal mhux se jkunu imparzjali, imma se jkunu biased.  Jekk tifel qed jgħix ma’ ommu jew qed jgħix ma’ missieru, jew m’ommha jew ma’ missierha mbagħad man-nanna, man-nannu, dan it-tifel se jitkellem kif jaqbillu u hija n-natura.  Jiġifieri mhux għax irid, mhux għax għandu xi ħażen imma għax hekk jaqbillu, għax jaf li filgħaxija se jmur id-dar u aħjar jitkellem kif jaqbillu.  Għalkemm tajjeb li titkellmu mat-tfal, imma din il-ħaġa tiġri spiss.  Jiena ngħaddi minnha kull ġimgħa.  

IS-SUR MANWEL SCHEMBRI:  Nixtieq nitkellem fuq tliet affarijiet.  L-ewwel nett jidher, li meta tkellimtu fuq il-manteniment, dan qisu ġlieda mal-partner l-ieħor biex teħodlu xi ħaġa minflok jitqies - bħal m’għandu jitqies - bħala responsabbilità tal-ġenitur lejn l-ulied.  Ħafna drabi ninsew li l-manteniment għandu jkun min-naħa tat-tnejn, jiġifieri jekk it-tfal qegħdin mal-omm qegħdin jieħdu mingħandha wkoll.  U m’għandhiex tkun punt ta’ litigazzjoni, imma għandha tkun ċara.  

Issemma wkoll sakemm għandhom jibqgħu jieħdu l-manteniment it-tfal.  Fiż-żweġijiet li mhumiex imfarka, l-age limit ma jeżistix.  Mela, fiż-żweġijiet imfarkin għandhom l-istess drittijiet.  Jiġifieri m’għandniex noqogħdu ngħidu għax għalaq it-18-il sena allura l-manteniment spiċċa.  Jekk it-tifel għandu bżonn, jekk it-tifla għandha bżonn għandha dritt.  Mhux għandha dritt titlef, imma għandha dritt li tkun mantnuta biex tkompli l-edukazzjoni tagħha.  Naturalment kif intqal ukoll irridu noqogħdu attenti li ma jkunx hemm min japprofitta ruħu, imma dik hija ħaġa li tiġi mill-moniteraġġ li ssemma ħafna drabi.  

Xi ħaġa oħra li xtaqt ngħid hija dwar id-definizzjoni ta’ tant rwoli li għandhom x’jaqsmu f’ċirkostanzi bħal meta jkun hemm separazzjoni.  Jissemmew, per eżempju, psychologists, psychiatrists, tobba eċċ.  Naħseb li min ikun għaddej minn sitwazzjoni bħal din, l-inqas ħaġa li jkun irid huwa li jiltaqa’ ma’ ħafna nies u li jrid jirrepeti l-istess affarijiet għal tant drabi, u kultant kulħadd jistennih biex jaqbdu fuq xi ħaġa li qal jew ma qalx qabel jew wara.  Din hija sitwazzjoni mhi faċli xejn u naħseb li m’għandiex tkun bħalma fil-kummerċ ngħidu one stop shop, għax ma jistax ikun.  Almenu għandha tkun please stop shop.  

THE CHAIRMAN:  Jew non stop shop.

IS-SUR MANWEL SCHEMBRI:  Non stop kieku aħjar.  Naħseb li mhix ħaġa tajba lanqas li qisna m’aħniex ċerti, per eżempju, fuq id-definizzjoni ta’ medjatur.  Min jgħid ħaġa u min jgħid oħra, kulħadd jgħid tiegħu u qisna qegħdin niddefendu l-biċċa xogħol li qegħdin nagħmlu.  Mhux qed ngħid kontra xi ħadd li ddefenda xogħlu, imma qisu m’hemmx definizzjoni.  U qisna qed ngħidu wkoll li meta n-nies jaslu għand il-medjatur, il-froġa tkun lesta.  

Għandu jkun hemm stop ieħor li jrid jiġi qabel il-medjatur.  Din toħroġ faċli ħafna mill-equation li qed ngħidu.  Qed ngħidu li meta koppja tasal għand il-medjatur, dan iħoss li għandu jimxi pass lura biex koppja tmur counselling.  Jiġifieri hemm ħafna affarijiet li jidhru li ma tantx huma faċli.  

L-aħħar ħaġa hija qed nitkellmu fuq vażuni mixquqa - biex ma ngħidx imkissrin - u ladarba qegħdin nitkellmu fuq vażuni mixquqa dawn qatt mhuma se jsiru sħaħ.  Imma rridu naraw x’nagħmlu biex dawn il-vażuni ma jinkissrux.  Jien m’għandiex soluzzjonijiet, imma naħseb li din hija l-ikbar biċċa xogħol li għandkom intom bħala politiċi li tissalvagwardjaw il-familja.  Għandkom biċċa xogħol iebsa ukoll biex dawk li xxaqqu taraw kif se tirranġawhom.  Imma naħseb għandkom tħarsu lejn il-prevenzjoni ħafna iktar minn din it-tiswija, li mhux dejjem isservi ħafna għal-affarijiet li jkunu marru żmerċ.  

THE CHAIRMAN:  Nirringrazzjak.  Is-Sinjur.

ĠENITUR li xtaq jibqa’ anonimu:  Jien nixtieq li nrabbihom jien lill-uliedi.  Issa ejja ngħidu li mill-Qorti neħodhom, għaliex għandi ndum ix-xhur u s-snin biex iċ-children’s allowance joħroġ fuq ismi biex inkun nista’ inrabbi lill-uliedi?  Dik tbeżżagħni wkoll.  Tkellimt ma’ irġiel bħali, ġenituri u qaluli li ilhom x-xhur, u ilhom is-snin irabbu lit-tfal, u għandhom din il-problema.  Ma nafx jekk tridx tiftaħ xi kawża jew kemm iddum il-kawża biex iċ-children’s allowance iduru fuq il-missier.  Jekk jiġini ċ-ċans, nixtieq li xi darba nrabbihom jien lill-uliedi.  

DR FRANSINA ABELA:  Naħseb li għandu jkun hemm terminu, speċjalment jekk hemm it-tfal.  Għandu jkun hemm terminu kif hemm f’pajjiżi oħrajn ta’ ftit xhur.  Mhux kif tkellimna l-bieraħ separazzjoni iddum 13-il sena, disa’ snin, ħames snin.  Għandu jkun hemm terminu, li jekk ma tasalx sa dak it-terminu, tinqata’.  

IS-SINJ. CARMEN DELICATA:  Nixtieq inserraħ ras is-Sinjur li aħna l-medjaturi m’aħniex konfużi fuq ir-rwol tagħna, nafu sew x’inhu.  Aħna ma nagħmlux rikonċiljazzjoni, imma nagħmlu medjazzjoni.  Fejn hemm lok għal rikonċiljazzjoni nirreferuhom.  Dik hija ċara għalina, forsi għal pubbliku mhux dejjem ċara.  

Dwar in-no fault finding, il-medjazzjoni hija a no fault finding.  Jiġifieri aħna ma nidħlux f’min għandu tort u f’min għandu raġun.  Jiftehmu li jixtiequ separazzjoni bonarja u mexxuhom għal hemm.  Minn naħa l-oħra fil-Qorti, fil-kawżi hemm il-fault finding.  Riċerka barra minn Malta turi, li meta jagħmlu n-no fault finding, ir-rata ta’ separazzjonijiet tista’ togħla.  Naħseb li jrid ikun hemm pass qabel il-medjazzjoni jew qabel il-kawża fejn ikun hemm lok li jiġu ndirizzati d-diffikultajiet.  

Kif għedna l-Avukat tat-Tfal huwa b’xejn, u aħna ġieli nappuntawh.  Biex inqabduh m’hemmx bżonn il-permess tal-partijiet, imma mhux possibbli li l-avukat tat-tfal jara l-każijiet kollha u lanqas ma jkun hemm bżonn.  Għax nixtieq ngħid li ħafna ġenituri jkunu kapaċi joqogħdu mal-mejda u jitkellmu fl-interess tat-tfal, mhux kollha jiġġieldu.  

IS-SUR MARIO CACHIA (Ġenitur):  Meta t-tfal kienu mal-mara kien hemm l-avukata tat-Tfal u kellmithom darba.  Wara ġimgħa li t-tfal ġew miegħi, kelli appuntament li neħodhom għand l-Avukata tat-Tfal.  F’sena u nofs li kien ilhom mal-mara, l-Avukata tat-Tfal ma reġgħetx rathom, jiġifieri ma tafx x’inhu għaddej mit-tfal.  

Imma minn naħa tiegħi, wara ġimgħa biss li kienu miegħi, kellmithom.  Din żgur ma ħaditx opinjoni ta’ kif it-tfal qegħdin miegħi.  

ĠENITUR li xtaq jibqa’ anonimu:  Naħseb li l-aqwa ħaġa li koppja matura tista’ tagħmel biex jbatu l-inqas t-tfal, hija li tissepara bonarjament.  U la għandhom x’jaqsmu l-medjaturi u lanqas Peppi, Ġwanni u Martin.  Imma jaslu f’deċiżjoni li hija bejn tnejn.  Nemmen li t-tfal ibatu meta jidħlu l-qrati.  Meta jidħlu l-qrati, u jkun hemm ċerti deċiżjonijiet li jkunu mgħaġġla, ibatu ż-żewġ partijiet.  Jiġifieri rridu noqogħdu attenti u l-iktar li rridu nagħfsu - ma rridx noqgħod insemmi maġistrati - imma naħseb li l-ikbar diżappunt li jkollhom it-tfal huwa meta jagħmlu s-snin twal jaraw lill-ommhom u missierhom jiġġieldu ma’ xulxin qishom Tom and Jerry.  L-aħjar ħaġa bħala maturi u responsabbli - issa ġara x’ġara, konna ninħabbu imma issa spiċċat l-imħabba, m’hemmx x’tagħmel, mhux qed ngħid li ma tħosshiex biex nirraġunaw, imma dik hija l-ħajja – hija li t-tfal huma tagħna, la ġibnihom fid-dinja, rridu nieħdu ħsiebhom.  

Dwar il-moniteraġġ, jien naqbel perfettament magħkom.  Per eżempju, dak is-Sinjur qal li tibqa tagħti l-manteniment lit-tfal għal dejjem.  Jien naqbel miegħu, imma f’ċerti każi jiġri li meta persuni jkunu qed jisseparaw, ġieli naħa jew oħra ma tkunx qed taħdem u jien bħala missier jew bħala omm ikolli nitgħabba bil-manteniment sakemm jittrabbew it-tfal.  Wara ċertu żmien il-mara - għax fil-każ tiegħi hija l-mara - taqbad taħdem u jkollha income kważi iktar minni.  Mhux fair li għax jiena qed naħdem, u bid-dritt - u nerġa’ ngħid bid-dritt –inmantni lill-uliedi, imma bid-dritt ukoll, il-mara li llum bdiet taħdem, il-piż għandu jinqasam bejn tnejn.  

Il-moniteraġġ huwa importantissimu biex kultant żmien koppja fejn il-missier ikun qed jagħti żewġ xelini lill-mara meta żmien qabel il-mara ma kenitx taħdem imma mbagħad jekk iċ-ċirkostanzi jinbidlu u llum qed taħdem, allura għandhom jagħtu xelin kull wieħed.  Ma ninsewx li jkun hemm ċerti kuntratti - u l-avukati jafuhom dawn - li dik il-persuna li tkun qed taħdem - fil-każ tiegħi jien - tieħu l-kustodja, l-edukazzjoni, il-mard kollox fuqha.  

IS-SINJ. HELEN D’AMATO:  Nipprova nkun fil-qosor kemm jista’ jkun.  Hawnhekk iddiskutejna dwar it-tfal u l-vuċi tagħhom, jekk għandniex nisimgħuhom, meta għanda nisimgħuhom, jekk hux dejjem hemm bżonn li nisimgħuhom u l-pressure li ssir fuq it-tfal mill-ġenituri skont ma’ min ikunu qegħdin joqogħdu.  Nemmen li jekk parti integrali mill-proċess tkun li t-tfal jinstemgħu waħedhom mingħajr ma jiġi relatat lill-ġenituri x’ikunu qalu t-tfal, allura hemmhekk ikun hemm iktar safeguards għat-tfal u forsi toħroġ il-verità min-naħa tat-tfal.  

Kellna każijiet, fejn anke smajna social workers jgħidu li, per eżempju, tifel ta’ 12-il sena xehed kontra l-papà jew kontra l-mamà.  Imbagħad dan meta kellu 18-il sena qal li ma messux xehed hekk, imma xehed hekk għax kien influwenzat.  Dan qed isir minn voci di popolo mentri meta tifel jitkellem waħdu, jaf li mhux se jkunu jafu x’qal l-ġenituri tiegħu, u allura hemmhekk forsi nimxu iktar lejn dik it-triq. 

Jistgħu jinqalgħu wkoll affarijiet ta’ data protection, għax jgħiduli li suppost meta tkun qiegħed f’kawża trid tkun taf ħaddieħor x’qed jgħid fuqek bħala parti li l-proċess ikun qed isir b’mod ġust, però fil-liġijiet tagħna għandna ħafna “exception to” jiġifieri “eċċezzjoni għall-artiklu ‘l hemm u eċċezzjoni għall-artiklu ‘l hawn” u nemmen li għandna noħolqu eċċezzjoni ukoll għal dawn l-affarijiet.  

Dwar il-moniteraġġ.  Jiena nemmen li l-moniteraġġ għandu rwol importanti ħafna għax is-sitwazzjoni tal-bniedem tista’ tinbidel u jinbidlu ħafna affarijiet b’mod naturali.  Meta għandek tifel żgħir li l-aċċess tal-omm jew tal-missier huwa bejn l-4.00 p.m. u s-6.00 p.m. darbtejn, tliet darbiet fil-ġimgħa, meta dan it-tifel jikber ftit ieħor se jibda jmur il-Mużew u jibda’ jmur il-football u dan se jtellef mill-ħajja naturali, normali tat-tifel jew tat-tifla u allura l-moniteraġġ jista’ jgħin.  Ma jistax ikun li koppja seperata l-ħin kollu jiftħu r-rikorsi fil-Qorti biex jinbidlu l-affarijiet.  Imma jistgħu jsiru b’mod iktar malajr.  

Irridu niftakru wkoll li meta tagħlaq kawża, ma jfissirx li inti lħaqt il-milja u l-massimu tiegħek, għax jistgħu jinqalgħu affarijiet oħra matul is-snin bħal mhuwa, per eżempju, jekk ma jingħatax il-manteniment.  Il-kawża tkun saret u l-manteniment ikun inħareġ imma jekk ir-raġel jew il-mara ma jkunux qegħdin jagħtu kas tal-manteniment jew tal-aċċess jew ta’ xi ħaġa oħra, xorta l-proċess jibqa’ għaddej.  Jiġifieri meta tispiċċa l-kawża ma jfissirx li spiċċa l-inkwiet.  

Fil-kultura tagħna dieħel il-kunċett ta’ programmi ta’ parenting skills għall-ġenituri.  Dan jagħmluh il-Caritas, l-Appoġġ u s-Sedqa u jkun organizzat fl-iskejjel, fiċ-ċentri tal-parroċċi u ċentri oħra.  Bħala suġġeriment prattiku nixtieq li dan il-Kumitat jissuġġerixxi li jsir programm ta’ parenting skills għal ġenituri li jkunu separati.  At this point mhux se ngħid li għandha tkun mandatorja għax wieħed irid ikun jaf jagħmilhom l-affarijiet, il-bqija ma jkunu jfissru xejn, tmur biex tkun għamiltu.  Dan il-programm ta’ parenting skills ikun apposta għal ġenituri li jkunu jew qegħdin fl-istadju ta’ separazzjoni jew huma separati. Għax l-iskills li għandhom bżonn dawn il-ġenituri huma differenti mill-iskills ta’ meta tkun qed trabbi t-tfal bejn tnejn min-nies.  Nemmen li għandu jiġi offrut dan is-servizz u dan is-suġġeriment għandu jiġi mgħoddi lill-Aġenzija għas-Social Worker Services, il-Caritas u anke l-Moviment ta’ Cana.  

Xi ħaġa oħra li xtaqt insemmi hija dwar l-avukat tat-Tfal.  Nemmen li għandna bżonn emendi drastiċi għax at this point it-tfal m’għandhomx għażla jekk jistgħux jagħżlu Avukat tat-Tfal jew le.  Il-ġenituri jistgħu jiddeċiedu li l-Avukat tat-Tfal jiġi mgħajjat biex jgħin lit-tfal, il-medjatur jista’ ukoll, l-imħallef jista’ ukoll però t-tfal m’għandhomx għażla.  Ħadd ma jgħidilhom inti trid jew ma tridx.  

Dottoressa jiena ma naqbilx ftit miegħek meta għedt li t-tfal huma parti mill-kawża.  It-tfal qed isofru l-kawża imma t-tfal mhumiex parti mill-kawża.  Il-kawża hija bejn l-adulti, it-tifel qiegħed hemm kawża tal-adulti imma l-kawża mhijiex tiegħu jiġifieri noqogħdu ftit attenti biex ma nitfgħux ir-responsabbilità li mhijiex addatta fuq spallejn it-tfal.  

Dwar li l-Convention for the Rights of the Child (CRC), mhijiex parti mil-liġi tagħna.  Veru u jiena bħala uffiċċju qegħdin naħdmu u nippromwovu li din issir parti mil-liġi tagħna.  Veru wkoll li s-CRC tibda bir-reġistrar tat-tfal mit-twelid.  Jiġifieri tgħid li t-tifel għandu dritt jiġi reġistrat, imma ma tgħidx li t-tifel għandu dritt ma jiġix maqtul f’ġuf ommu.  Però l-fatt li tkun qed iddaħħal is-CRC fil-liġi tagħna u tgħid li din hija annessa mal-liġi u se tkun meqjusa bħala parti mil-liġijiet Maltin, ma jfissirx li fil-liġi ma tgħidx li anke sa mill-konċepiment.  Naf li għadna rridu niddeċiedu, għax anke hemmhekk hemm a grey area ta’ meta u kif, u naf li qed tiġi diskussa f’kumitati oħra.  Però l-liġi li tirregola l-Kummissarju għat-Tfal, issemmi li l-Kummissarju għat-Tfal għandha tħares is-servizzi lejn nisa tqal u d-drittijiet tat-tfal fil-ġuf, jiġifieri diġà hemm indikazzjoni ta’ lejn fejn irridu mmorru.  

Ma semmejna xejn dwar tfal b’diżabbilità.  Meta t-tfal jagħlqu t-18-il sena, jiena nemmen li jibqagħlhom il-bżonn li jibqgħu jiġu mantnuti speċjalment jekk ikunu għadhom fl-edukazzjoni apparti dawk il-perpetual students li jmorru minn kors għal ieħor, speċjalment jekk ma jkunx hemm progression li tgħid li se jagħmel il-Masters.  Imma t-tfal li huma b’diżabbilità sfortunatament ma ssemmew xejn.  Irridu ngħidu li meta titwieled tarbija b’diżabbilità ċ-chances huma li l-mara titlef ix-xogħol – issa ħudu għalikom kemm tridu rġiel – u l-papà jsib ħabiba.  Din hija realtà u mhux realtà għal Malta biss, hija realtà madwar id-dinja kollha għax id-diżabbilità ġġib sfidi kbar u ġġib diffikultajiet kbar.  Hawnhekk bħala Kumitat naħseb li għandna nagħtu focus ukoll fejn ikun hemm tfal b’diżabbilità għax dawn żgur se jibqgħu dipendenti sakemm jibqgħu ħajjin, jiġifieri mhux sa 18-il sena u sa 21 sena imma nemmen li dan il-punt għandna nħarsu lejh b’mod partikolari.  Grazzi.  

THE CHAIRMAN:  Nirringrazzjak.  Qabel ma nikkonkludi nibda billi nirringrazzja lil dawk kollha li attendew kemm il bieraħ kif ukoll illum.  Irrid naqbad ma’ kumment li għaddiet il-bieraħ Dr Fransina Abela fejn qalet kemm huwa importanti li nedukaw anke permezz tal-media.  Veru ma nistgħu nimbuttaw lil ħadd biex imur bilfors għal parenting skills imma l-ikbar parenting skills u teaching classes li qed ikollna f’pajjżina, huma permezz tal-istazzjonijiet televiżivi Maltin, NET, Super One, TVM, fejn it-teleseries u s-soap operas li qegħdin juruna, huma kollha negattivi fil-konfront tal-familja.  

Jiena lest li nkun disponibbli għall-Kummissarju għat-Tfal u anke mal-Appoġġ li nikkuntattjaw lil dawn it-tliet stazzjonijiet u nagħmlu sforz ġenwin biex almenu nipprovaw nirresponsabilizzawhom kemm huwa importanti li fix-xandir tagħhom daqskemm irridu u daqskemm jixtiequ juru soap operas u programmi li juru ċertu emozzjonijiet, naħseb li tajjeb li jkollna programmi li juru mudell tajjeb tal-familja.  Allura anke l-istazzjonijiet televiżivi tagħna jieħdu l-kunċett ta’ tisħiħ tal-familja, tal-vażun li jekk jista’ jkun ma jitkissirx bħala mudel importanti.  

Kif spiċċajt nikkonkludi l-bieraħ, huwa importanti ukoll illi nkomplu ninfurzaw il-ħtieġa - li aħna hawnhekk fil-ġejjieni rridu niddiskutu magħkom, mal-medjaturi u mal-avukati - li nħarsu lejn il-ġenituri li għadhom ma sseparawx.  Huwa importanti li jekk irridu nieħdu ħsieb it-tfal, l-ewwel nieħdu ħsieb il-ġenituri.  Però nixtieq li nwassal dan bħala messaġġ lis-soċjetà u dawk kollha li kapaċi jikkontribwixxu lejn dan il-ħsieb, ejjew nedukaw biex ikollna soċjetà fejn l-irġiel u nisa miżżewġa jkunu kapaċi jkunu rġiel u nisa miżżewġin.  Dak huwa rwol uniku.  Però jkollna wkoll nisa u rġiel miżżewġa li kapaċi jkunu ġenituri tajbin.  B’ġenituri tajbin ma tfissirx li ma tibqax il-mara u r-raġel li kienu fl-għerusija għax mal-miġja tat-tfal ma jfissirx li m’għadniex ir-raġel u l-mara ta’ xulxin.  Xi ħaġa li rridu naraw kif nistgħu niddiskutu anke bħala politiċi mingħajr ma xi ħadd jaħseb li aħna qegħdin nindaħlu fil-privatezza tal-persuna.  

Irridu wkoll nirresponsabbilizzaw lis-soċjetà tagħna, li l-litigazzjoni hija li toħloq il-konflitt u l-konflitt huwa l-iktar li jweġġa’ lit-tfal.  Kull separazzjoni, anke bonarja kemm hi bonarja, fejn it-tfal se jispiċċaw kultant nomadi illum ma’ wieħed u għada mal-ieħor, għax mhemmx ħaġa x’tista’ tagħmel, hemmhekk ukoll hemm weġa’ moħbija li maż-żmien xi ħadd irid iħallas għaliha.  Irridu nġiegħlu lis-soċjetà Maltija tifhem li se jkollha tħallas għal dan l-isfreġju, għal dan l-uġigħ silenzjuż kemm tal-ġenituri kif ukoll tat-tfal.

Irridu nipprovaw naraw kif flimkien magħkom, NGOs, avukati, intom ġejjin minn fejn ġejjin, nagħmlu dan il-front fejn nipprovaw nirresponsabbilizzaw lis-soċjetà Maltija li għal kull deċiżjoni li jiena nista’ nieħu privatament, is-soċjetà se tħallas għal dak li jiena nagħmel kemm b’responsabbilità kif ukoll b’irresponsabbilità.  

M’għandix kliem ieħor ħlief ngħidilkom grazzi għas-sostenn li tajtu għal dawn il-proposti.  J’Alla li flimkien inkunu kapaċi nagħmlu kambjament biex ‘il quddiem innaqsu mit-trawma u l-uġigħ tat-tfal għas-soċjetà aħjar.  Grazzi.  

Fl-9.45 p.m. id-diskussjoni fuq dan is-suġġett ġiet konkluża u l-Kumitat aġġorna għall-data li għandha tiġi kkomunikata iktar tard.
PAGE  

